
“ፈላሚት ጌጋ ናይ መወዳእታ “ፈላሚት ጌጋ ናይ መወዳእታ 
ዕምሪ”ዕምሪ”

“ግዜ እንድዩ...!”“ግዜ እንድዩ...!”

ልኡኽ ኤርትራ፡ ኣብ ኩነታት ሰብኣዊ መሰላት ኣብ ኤርትራ ኣብ ዝዘተየ ኣኼባ ባይቶ ሰብኣዊ መሰላት መደረ ኣስሚዑ
ልኡኽ ኤርትራ ኣብ ቤት-ጽሕፈት 

ውድብ ሕቡራት ሃገራትን ካልኦት 
ኣህጉራውያን ውድባትን ኣብ ጀኔቫ፡ 
ብ28 ለካቲት ኣብ ዝተቓንዐ - ኣብ 
ኩነታት ሰብኣዊ መሰላት ኣብ ኤርትራ 
ዝዘተየ ኣኼባ ባይቶ ሰብኣዊ መሰላት 
መደረ ኣስሚዑ።

ልኡኽ ኤርትራ - ኤርትራ ኣብ ዝሓለፈ 
12 ዓመታት ግዳይ ዘይሓላፍነታዊ 
ክሲታትን ጸለመን ናይ’ቲ ፖለቲካዊ 
መልክዕ ዝሓዘን ዘነጻጸረን መዝነት 
ኣቦ-መንበርነት ባይቶ ሰብኣዊ መሰላት 
ኰይና ምጽናሓ ብምጥቃስ፡ ንመርገጺ 
ኤርትራ ኣብ ሕቶ ሰብኣዊ መሰላት 
ዘነጽር መብርሂ ኣቕሪቡ።

“ኤርትራ፡ ንምኽባርን ምሕላውን 
ሰብኣዊ መሰላት ብዝሰፍሐ መዳዩ 
ንዘለዋ ጽኑዕ መብጽዓ ተረጋግጽ” ዝበለ 
ልኡኽ ኤርትራ፡ እዚ ሕመረት ናይ’ቲ 
ብነዊሕን ጽንኩርን ቃልሲ ንሰብኣዊ 
መሰላት ህዝቢ ኤርትራ ዝተረጋገጸ 
ሃገርነት ከምዝዀነ ብምንጻር፡ ዋላ’ኳ 
ግዳማዊ ተጻብኦታት እንተነበረ፡ ኤርትራ 
ዕላማታታ ንምውቃዕን ኣብ ህይወት 

ኣዱሊስ - ካብ 1500 ክሳብ 500 ቅ.ል.ክ ንዝነበሩ መድረኻት ታሪኽ ዝእንፍት ስራሓት ካይላ ተረኺቡ
ሎሚ ዓመት ኣብ ጥንታዊት ኣዱሊስ 

ብዝተገብረ ኵዕታ፡ ካብ 1500 ክሳብ 500 
ቅድሚ ልደተ ክርስቶስ (ቅ.ል.ክ) ንዝነበሩ 
መድረኻት ታሪኽ ዝእንፍት ስራሓት 
ካይላ ተረኺቡ።
እቲ ርኽበት፡ ነቲ ካብ ቀዳማይ ክሳብ 

7ይ ክፍለ-ዘመን ድሕሪ ልደተ ክርስቶስ 
(ድ.ል.ክ) ዝዝርጋሕ፡ ኣቐዲሙ ኣብ’ቲ 
ቦታ ዝተረኽበ ኣሰራት ታሪኽ ዝድርዕን፡ 
ንቐዳሞት መድረኻት ታሪኽ ናይቲ 
ጥንታዊ ቦታ ንምርዳእ ዝሕግዝን ምዃኑ፡ 
ተመራመርቲ ስነ-ጥንቲ ሓቢሮም።

ዜጋታታ ትርጉም ዘለዎ ለውጢ 
ንምምጻእን፡ ማሕበራዊ ፍትሒን ርእሰ-
ምርኰሳን ማእከል ዝገበረ ናይ ልምዓት 
ፖሊሲ ብምሕንጻጽ ጸኒዓ ከምዝሰርሐትን 

ኣብ ዝተፈላለየ ጽላታት ዝምስገን ገስጋስ 
ከምዘመዝገበትን ኣብሪሁ።
ሰብኣዊ መሰላት፡ ማእከል ናይ 

ኩሎም ኣብ’ዚ እዋን’ዚ ዘጋጥሙና 

ዘለዉ ኣህጉራዊ ጉዳያት ከምዝዀነ 
ጠቒሱ ድማ፡ እዚ - ሓንቲ ሃገር ንበይና 
ክትገጥሞ እትኽእል ስለዘይኰነ፡ ብሓባርን 
ብኣድማዕነትን ምስራሕ፣ ከምኡ’ውን 

ሓቀኛ ዘተን ርትዓዊ ሽርክነትን ምህላው 
ኣገዳሲ ከምዝዀነ ኣስሚሩሉ።

ልኡኽ ኤርትራ ኣስዒቡ፡ ንውልቀ-ሃገር 
ዕላማ ዝገበረ መዝነት፡ ፖለቲካዊ መልክዕ 
ዘለዎ፡ ተጻራድን ዘይሃናጽን ምዃኑ 
ብምሕባር፡ እዚ ንሰብኣዊ መሰላት 
ንጂኦፖለቲካዊ ዕላማታት ዝምዝምዝ 
ዓይነት መዝነት፡ ነቲ ባይቶ ናብ 
ፖለቲካዊ መሳርሒ ለዊጥዎ ስለዘሎ፣ 
ነፍሲ-ወከፍ ሃገር ኣብ ሰብኣዊ መሰላት 
ሕጽረት ክህልዋ ስለዝኽእል፣ መስርሕ 
ሰብኣዊ መሰላት ድማ ዲናሚካዊ 
ባህሪ ስለዘለዎን ውጹእ ስለዘይኰነን፡ 
ብኣህጉራዊ ደረጃ ብዝካየድ ሓቀኛ 
ሓባራዊ ጽምዶ ክጥመት ከምዝግባእ 
ኣገንዚቡ።

ልኡኽ ኤርትራ ኣብ መወዳእታ፡ 
ብገለ ሃገራት ዝስግደድ በይናዊ 
እገዳታት፡ ንሰብኣዊ መሰላትን 
መትከላት ቻርተር ሕቡራት ሃገራትን 
ኣህጉራዊ ዝምድናታትን ዝጻረር ምዃኑ 
ብምምልካት፡ ኣብ መዳይ ምኽባር 
ሰብኣዊ መሰላት ዝርአ ድርብ ዕያር 
ክእረም ተማሕጺኑ።

ኣወሃሃዲ ፕሮጀክት ኣዱሊስ ዶ/ር ጸጋይ 
መዲን፡ ካብ ምጅማር ኵዕታ ኣዱሊስ 
ኣትሒዙ፡ ንዝተፈላለየ መድረኻት 
ዘመልክት ስራሓት ካይላ’ኳ ይርከብ 
እንተነበረ፡ እዚ ናይ ሕጂ ግና ብጥንታውነቱ 
ኰነ ሓቝፍዎ ብዘሎ መድረኻት ታሪኽ 
ሓለፋ ከምዘለዎ ብምሕባር፡ ኣድላዪ 
ምርምራት ምስ ተገብረሉ፡ ንታሪኽ ሃገርናን 
ዞባናን ኣጒልሑ ዘርኢ ከምዝኸውን 
እምንቶኡ ገሊጹ።
ኢጣልያዊት ፕሮፌሰር ሰሪና ማሳ፡ 

ኣዱሊስ ኣብ ትሕቲ ሳህራ ካብ ዝተሃንጻ 

ጥንታውያን ከተማታት እታ እንኮ 
ብእምኒ ዝተሃንጸት ብምንባራ፡ ፍልይትን 
ዕዙዝ ዓለም-ለኻዊ ኣገዳስነት ከምዝህልዋን 
ዝገብር ምዃኑ ብምጥቃስ፡ እዚ ናይ 
ሎሚ ዓመት ርኽበት፡ ነቲ ኣብ ዝተፈላለዩ 
ጥንታውያን ጽሑፋትን ሓወልትታትን 
ሰፊሩ ዝርከብ፣ ንኣዱሊስ ምስ ምድረ-ፑንት 
ዘተኣሳስር ጭብጥታት መሊሱ ዘጐልብትን 
ነቲ ጥንታዊ ቦታ ናብ ሓድሽ ናይ ኵዕታ 
መድረኽ ዘሰጋግርን ምዃኑ ኣረዲኣ።
ምሁር ስነ-ጥንቲ ዶ/ር ኣብርሃም ዘርአ 

ድማ፡ እቲ ርኽበት 

ንስልጣነታት ቀርኒ ኣፍሪቃን ደቡባዊ 
ቀይሕ ባሕርን ንምፍላጥ፡ ብብዙሕ 
መረድኢታት ክሕግዝ ዝኽእል ከምዝዀነ 
ኣስሚሩሉ።
ብዘይካ’ቲ ናይ ስርሓት ካይላ ርኽበት፡ 

ኣብ ዕማማት ዳግመ-ምህናጽ ጥንታዊት 
ከተማ ኣዱሊስ ዝሕግዝ ሓደ ምሉእ ዓንዲ 
ምስ ባዕጥታቱን መመላኽዒ ቀለማቱን 
ምርካቡ፡ ካልእ ዓወት ናይ’ዚ ዓመት ወፍሪ 
ኵዕታ ምንባሩ ዝሓበረ ክኢላ ስነ-ጥንቲ 
መንእሰይ ተኽለወይኒ ነጋሲ ብወገኑ፡ እዚ 

ነቶም ኣቐዲሞም ፋሕ ኢሎም ዝተረኽቡን 
ብጸሓይን ንፋስን ሕብሮምን ትሕዝቶኦምን 
ዘጥፍኡን ኣዕኑድ፡ እቲ ግቡእ ቅርጾምን 
ሕብሮምን ኣትሒዝካ ዳግም ንምትካሎም 
ዝሕግዝ ኣገዳሲ ርኽበት ከምዝዀነ 
ኣብሪሁ።
ፕሮጀክት ኵዕታ ኣዱሊስ ኣብ 2011 

ዝጀመረ ኰይኑ፡ ኤርትራውያንን 
ኢጣልያውያንን ክኢላታት ስነ-ጥንቲ 
ብሓባር ዘካየድዎን ተመኵሮታት 
ዝለዋወጡሉን ፕሮጀክት እዩ።

ምብህሃልምብህሃል
ወተሃደራት ኤርትራ ኣብ ወተሃደራት ኤርትራ ኣብ 

ልኡላዊ መሬት ኤርትራ እዮም ልኡላዊ መሬት ኤርትራ እዮም 
ዘለዉ!ዘለዉ!

ደሓን ኩን ፖግባ!ደሓን ኩን ፖግባ!

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ተምላስን ውጸኣትን ኣብ ህጻናት

ተምላስን ውጸኣትን፡ ዳርጋ ልሙድ 
ምልክት ናይ ዝተፈላለዩ ሕማም ኮይኑ፡ 
ኣብ ዝኾነ ክሊ ዕድመ ንዝርከብ ሰብ ክጸሉ 
ይኽእል። መብዛሕትኡ ግዜ፡ እዞም ክልተ 
ምልክታት ሕማም - ኣብ ከስዐ ወይ ኣምዑት 
ብዝኽሰቱ ዝተፈላለዩ ሕማማት ከምኡ’ውን 
ብዝተበከለ መግቢ እዮም ዝስዕቡ። ከም’ዚ 
ምስ ዝኸውን፡ እቲ ምልክት ቀልጢፉ ድሕሪ 
መዓልታት ደው ክብል ይርአ። እኹል 
ዕረፍቲ ምርካብ ከምኡ’ውን ብብዝሒ ፈሳሲ 
ምውሳድ፡ ብሰንኪ ተምላስን ውጸኣትን 
ክስዕብ ንዝኽእል ንቕጸተ-ሰብነት (ድርቀት) 
ንምፍዋስ ይከኣል እዩ።
ተምላስን ውጸኣትን - ብቫይረስ፡ ብባክተርያ፡ 

ብጽግዕተኛ፡ ከምኡ’ውን ከም ምቁር መግቢ 
ዝኣመሰሉ ብቐሊሉ ክሓቅቁ ብዘይክእሉ 
መግብታት ክስዕብ ይኽእል።
ሓደ ህጻን ተምላስ ወይ ውጸኣት፡ ወይ’ውን 

ክልቲኡ ምስ ዝህልዎ - ናይ ግድን ኣይኮነን 
ናብ ሕክምና ክኸይድ ዘለዎ። ከም ፈሳሲ 
ብብዝሒ ምውሳድን ግቡእ ዕረፍቲ ከም 
ዝረክብ ምግባርን ዝኣመሰሉ መሰረታዊ ክንክን 
ምስ ዝግበረሉ፡ ድሕሪ ገለ መዓልታት ክሓዊ 
ይኽእል እዩ። እቲ ሕማም ኣዝዩ ብኢሱ 
ኣሰካፊ ምስ ዝኸውን ግና፡ ናብ ሕክምና 
ብምኻድ ግቡእ ፍወሳ ክረክብ ይግባእ። 
ጠንቂ ተምላስን ውጸኣትን ኣብ ህጻናት ጠንቂ ተምላስን ውጸኣትን ኣብ ህጻናት 

እንታይ እዩ?እንታይ እዩ?
ብዝተፈላለየ ምኽንያት፡ ተምላስን ውጸኣትን 

ኣብ ሓደ እዋን ክረኣዩ ይኽእሉ እዮም። 
ኣብ ህጻናት፡ ኣብ ከስዐ ዝፍጠር ቫይረስ 

(stomach virus) ወይ ረኽሲ ባክተርያ ኣብ 
ኣምዑት (gastrointestinal infection) ቀንዲ 
ጠንቂ ውጸኣትን ተምላስን ኮይኑ ይመጽእ 
እዩ። ምልክታት ናይ’ዚ ጥዕናዊ ጸገም፡ ከም 
ምድኻምን ምድንዛዝን ዝኣመሰለ ባህ ዘየብል 
ነገር ኮይኑ፡ ድሕሪ ገለ ቁሩብ መዓልታት 
ቀልጢፉ ክመሓየሽ ዝኽእል እዩ። 
እቲ ተምላስ ንሓደ ወይ ክልተ መዓልታት 

ጸኒሑ ዝግ ክብል እንከሎ፡ ኣብ ውሽጢ ሰለስተ 
ኣርባዕተ መዓልታት ድማ ምሉእ ብምሉእ 
ደው ክብል ይርአ። እቲ ውጸኣት ግን፡ ክሳብ 
ሓሙሽተ ወይ ሸውዓተ መዓልታት ክቕጽል 
ይኽእል። እንተደንጎየ ኣብ ውሽጢ ክልተ 
ሰሙን ምሉእ ብምሉእ ደው ይብል። 
* ብቫይረስ ዝስዕብ ነድሪ ኣምዑት (Viral * ብቫይረስ ዝስዕብ ነድሪ ኣምዑት (Viral 

gastroenteritis)gastroenteritis)
ብቫይረስ ዝስዕብ ነድሪ ኣምዑት፡ ኣብ 

ኣምዑት ሕበጥን ረኽስን እዩ ዝፈጥር። እዚ 
ዓይነት ረኽሲ’ዚ ብዝተፈላለዩ ዓይነት ቫይረስ 
እዩ ዝመጽእ፦
  ‘ኖሮቫይረስ’ (norovirus)፡
  ‘ሮታቫይረስ’ (rotavirus)፡
  ‘ኣደኖቫይረስ’ (adenovirus)፡
  ‘ኣስትሮቫይረስ’ (astrovirus)።
እዞም ኩሎም ዓይነት ቫይረስ እዚኣቶም፡ 

ኣብ ዝኾነ ክሊ ዕድመ ንዝርከቡ ሰባት 
ዘጥቅዑ’ኳ እንተኾኑ፡ ብብዝሒስ ኣብ ዕሸላትን 
እግሪ ተኽሊ ህጻናትን ተደጋጋሚ ተምላስን 
ውጸኣትን የስዕቡ። 
እዞም ዓይነት ቫይረስ’ዚኦም፡ ዝተበከሉ 

መሳርሒታትን ኣቑሑ ገዛን ብምትንኻፍ 

ካብን ናብን ይመሓላለፉ። ቀልቀልን 
ተምላስን በዚ ሕማም’ዚ ናይ ዝተለኽፈ ህጻን 
ብምትንካፍ እውን፡ እቲ ቀንዲ መተሓላለፊኡ 
እዩ። እዚ ዝኾነሉ፡ እቲ ህጻን ወይ ኣላዪኡ 
ብግቡእ ኣእዳዉ ብማይን ሳሙናን ምስ 
ዘይሕጸብ እዩ። 
ህጻናት ብባህሪኦም ኣብ ከባቢኦም ዘሎ 

ኣቕሓ ወይ ዝኾነ ነገር (ጽሩይ ይኹን 
ዘይጽሩይ) ኣልዒሎም ኣብ ኣፎም ናይ 
ምእታው ድልየት ስለዘለዎም፡ በዞም 
ዝተጠቕሱ ታህዋስያን ብቐሊሉ ናይ ምጥቃዕ 
ተኽእሎ ኣለዎም።
* ብከላ መግቢ (Food poisoning)* ብከላ መግቢ (Food poisoning)
ብከላ መግቢ ሓደ ካብ ጠንቂ ረኽሲ 

ኣምዑት እዩ። ምብካል መግቢ ብብዝሒ 
ብባክተርያ እዩ ዝስዕብ። ብውሑድ ቁጽሪ 
ይኹን’ምበር፡ ብጽግዕተኛ (parasites) 
ከምኡ’ውን ብቫይረስ’ውን ክስዕብ ይኽእል 
እዩ። 
ብከላ መግቢ፡ ዝተመረዘ መግቢ ብምምጋብ 

ዝርአ ንህይወት ዝፈታተን ጥዕናዊ ጸገም 
እዩ። እዚ ኣብ ገዛ ወይ ኣብ ኣብያተ-
መግቢ ከጋጥም ይኽእል እዩ። መግቢ 
ብግቡእ እንተዘይተታሒዙ ወይ ብግቡእ 
እንተዘይተኸሺኑ ዝስዕብ ጸገም እዩ።
ብከላ መግቢ ከስዕቡ ዝኽእሉ ዓይነት 

ባክተርያ፦
  ‘ኢ. ኮሊ’ (E. coli)፡ኢ. ኮሊ’ (E. coli)፡
  ‘ካምፕይሎባክተር’ (Campylobacter)፡
  ‘ሊስተሪያ ሞኖሳይቶጀነስ’ (Listeria 

monocytogenes)፡
  ‘ሳልሞኔላ’ (Salmonella)፡
  ‘ሺጀላ’ (Shigella)፡
  ‘ስታፊሎኮኩስ ኡረዩስ’ (Staphylococcus 

aureus) እቶም ቀንዲ ይጥቀሱ።
ምልክታት ምብካል ብመግቢ - ነቲ መግቢ 

ድሕሪ ምምጋብካ ኣብ ዘሎ ውሑድ ሰዓታት 
እዩ ክርአ ዝጅምር። ንምጥፋኡ ዝወስድ ግዜ 
ድማ፡ ካብ ውሽጢ ሰዓታት ክሳብ ውሑዳት 
መዓልታት ይወስድ። ምብካል ብመግቢ፡ ክሳብ 
ሞት ዘብጽሕ ብምዃኑ፡ ፍሉይ ሕክምናዊ 
ሓገዝ እዩ ዘድልዮ። ተምላስን ውጸኣትን፡ 
ቀንዲ ምልክታት ምብካል ብመግቢ - ኣብ 
ህጻናት እዮም። 
ተምላስን ውጸኣትን ኣብ ህጻን ሓደገኛ ተምላስን ውጸኣትን ኣብ ህጻን ሓደገኛ 

ሳዕቤን ድዩ ዘለዎም?ሳዕቤን ድዩ ዘለዎም?
ብርግጽ! ምኽንያቱ፡ ንቕጸት ሰብነት/

ድርቀት (dehydration) ከስዕቡ ስለዝኽእሉ። 
ድርቀት ኣብ ሰብነትና ዘሎ ፈሳሲ ብዝተፈላለየ 
ምኽንያት - ብውጸኣት፡ ተምላስ፡ ረሃጽ ውዘተ 
ምስ ዝጎድል ዝርአ ጸገም እዩ። ድርቀት 
ኣብ ዝኾነ ክሊ ዕድመ ዝርከብ ሰብ ክርአ 
ዝኽእል ኮይኑ፡ ንንእሽቶ ቈልዓ ከኣ - እቲ 
ጸገም ቀልጢፉ ከጥቅዖ ይኽእል። 
ህጻናትን ንቕጸተ-ሰብነትን ህጻናትን ንቕጸተ-ሰብነትን    
ድርቀት - ዋህዮታት፡ ቲሹታትን ኣካላትን 

ሰብነትና ብግቡእ ከይዓዩ ይዕንቅጾም። ከም 
ሳዕቤኑ ኣብ ዕውለትን ሞትን ከምእንኣቱ 

ይገብር። 
እቲ ድርቀት ማእከላይ እንተኾይኑ፡ ኣብ ገዛ 

ክንፍውሶ ይከኣል እዩ። ኣዝዩ ሓደገኛ ደረጃ 
እንተበጺሑ ግና፡ ኣብ ሕክምና ጥራሕ እዩ 
ክፍወስ ዝከኣል።
ምልክታት ድርቀት ኣብ ናጽላ፡ እግሪ ምልክታት ድርቀት ኣብ ናጽላ፡ እግሪ 

ተኽሊ ዕሸላትን ህጻናትን፦ተኽሊ ዕሸላትን ህጻናትን፦
  ጽምኣት፡
  ትሕቲ ንቡር ሽንቲ - ጨርቂ ሽንቲ ቈልዓ 

ምንም ከይጠልቀየ ንልዕሊ ሰለስተ ሰዓታት 
ምጽናሕ፡
  ኣብ ዝሸነሉ እዋን’ውን ሕብሪ ናይቲ 

ሽንቲ ደባን ይኸውን፡
  ቅልጡፍ ህርመት ልቢ፡
  ምንቃጽ ኣፍ፡
  ዝቖልቆለ ዓይኒ ወይ ምዕጉርቲ፡
  ምንቃጽ ቈርበት ሰብነት፡
  ምጉዳል ክብደት ሰብነት፡
  ከም ልሙድ ክበልዕ ዘይምኽኣል፡
  ሓይሊ ምጉዳል፡
  ክበኪ እንከሎ ንብዓት ዘይምርኣይ ወዘተ።
ንንቕጸተ-ሰብነት ዝያዳ ዝቃልዑ ህጻናት ንንቕጸተ-ሰብነት ዝያዳ ዝቃልዑ ህጻናት 

ኣየኖት እዮም?ኣየኖት እዮም?
* ትሕቲ 1 ዓመት ዝዕድሚኦም፡ ብፍላይ 

ዕድሚኦም ካብ 6 ወርሒ ንታሕቲ ዝኾኑ 
ህጻናት፡
* ክውለዱ እንከለዉ ትሑት ክብደት 

ዝነበሮም ዕሸላት፡
* ኣብ ውሽጢ 24 ሰዓታት ልዕሊ 5 ሳዕ 

ዘውጸኦም ህጻናት፡
* ግቡእ ክንክን ክረኽቡ ዘይጸንሑ ህጻናት፡
* ብጸባ ጡብ ጥራይ ክዕንገሉ ጸኒሖም፡ 

ብሰንኪ ምሕማሞም ክጠብቡ ዘይከኣሉ 
ህጻናት፡
* ጉድለት መኣዛዊ ኣመጋግባ (malnutri-

tion) ዝጸንሖም ህጻናት።
ነቲ ንቕጸተ-ሰብነት ብኸመይ ንከላኸሎ?
እቲ ህጻን ብተደጋጋሚ ውጸኣትን ተመላስን 

እንተለዎ፡ ምእንቲ ክትክኦም ብብዝሒ ፈሳሲ 
ክወስድ ይግባእ። ልዕሊ 2 ዓመት ዝዕድሚኦም 
ህጻናት ምስ ዝኾኑ፡ ብብዝሒ ማይን ካልእ 
ጥዕናኡ ዝተሓለወ ጽሩይ ፈሳስን ክወስዱ 
ምትብባዕ። ምስ ሓኪም ብምርድዳእ’ውን፡ 
‘ኦ.ኣር.ኤስ.’ (ORS) ኣዳሊኻ ከም ዝሰትዩ 
ምግባር። 
እቲ ህጻን ተመላስን ውጸኣትን ዋላ 

እንተለዎ፡ ኣብ እንገብሮ ኣመጋግባ ግቡእ 
ቆላሕታ ክህሉ ይግባእ። እቲ ንህቦ መግቢ 
ግቡእ መኣዛ ዘለዎ ምስ ዝኸውን፡ ነቲ ህጻን 
ሓይሊ ክህቦ ይኽእል እዩ። 
* ዝጠቡ ህጻን፦* ዝጠቡ ህጻን፦ ነቲ ህጻን ዋላ ‘ኦ.ኣር.ኤስ.’ 

(ORS) ንሃቦ፡ ምጥባው ክቕጽል እዩ ዝግባእ።
* ብሓርጭ ጸባ ዝዕንገል ህጻን፦ * ብሓርጭ ጸባ ዝዕንገል ህጻን፦ እቲ ህጻን 

‘ኦ.ኣር.ኤስ.’ (ORS) ኣብ ዝወስደሉ እዋን 
(ኣብ ውሽጢ ካብ 12 ክሳብ 24 ሰዓታት 
ዘሎ ግዜ ክኸውን ይኽእል)፡ ብሓርጭ ጸባ 
ምዕንጋሉ ንግዚኡ ከተቋርጽዮ ከም ዝግባእ 
ገለ ሓካይም ይምዕዱ እዮም። 
* መግቢ ዝወስድ ህጻን፦* መግቢ ዝወስድ ህጻን፦ እቲ ህጻን ዋላ 

‘ኦ.ኣር.ኤስ.’ (ORS) ይውሰድ፡ መግቢ’ውን 
ክወስድ ኣለዎ። ቅብኣት ዘለዎ ከምኡ’ውን 
ሽኮራዊ መግብታት ካብ ምሃብ ግን ክንቁጠብ 
ኣለና። 
ውጸኣት ዘለዎ ህጻን፡ ክሳብ ኣርባዕተ ወይ 

ሸውዓተ መዓልታት፡ ጸባን ውጽኢት ጸባን 
ዝኣመሰሉ መግብታት ክወስድ የብሉን። 
ሓደ-ሓደ እዋን ውጸኣት ዘለዎ ህጻን ላዛ 
ዘይብሉ (bland foods) መግቢ ክወስድ 
እዩ ዝምከር - ከም ባናና፡ ሩዝ፡ ከምኡ’ውን 
ኣእካል። መብዛሕትኦም ህጻናት ናብቲ ንቡር 
ኣመጋግብኦም ክምለስ ዝረኣዩ፡ እቲ ውጸኣትን 
ተምላስን ምስ ገደፎም ዘሎ ድሕሪ ሰለስተ 
ወይ ኣርባዕተ መዓልታት እዩ።
ተምላስን ውጸኣትን ብኸመይ ንፍውሶ?
ብዙሕ ግዜ ተምላስን ውጸኣትን፡ ብዘይ ዝኾነ 

ፍወሳ ኣብ ውሑዳት መዓልታት ባዕሎም 
የቋርጹ እዮም። እቲ ጠንቂ ብዙሕ ከቢድ ምስ 
ዘይከውን ማለት እዩ። ኣብ ገዛ ብእንገብሮ 
ክንክን ብቐሊሉ ክፍወስ ይከኣል እዩ።
ዘቤታዊ ፍወሳዘቤታዊ ፍወሳ
ኣብ ሓደ እዋን ተምላስን ውጸኣትን ዘጋጠሞ 

ህጻን፡ ኣብ ገዛ ክግበረሉ ዘለዎ ክንክን፦
= እኹል ዕረፍቲ ከም ዝረክብ ምግባር፡
= ብተደጋጋሚ ብማይን ሳሙናን ኣእዳዉ 

ምሕጻብ፡
= ብብዝሒ ማይ ምስታይ፡
= ጨው ዘለዎም ደረቕ ነገራት ምምጋብ፡
= ከም ባናና፡ ሩዝ፡ ከምኡ’ውን ዝተጸልዉ 

(toast) መግብታት ምውሳድ፡
= ስብሕን ሽኮራዊ መግብታትን ከምኡ’ውን 

ቀመም ዝበዝሖም መግብታት ካብ ምውሳድ 
ምቑጣብ፡
= ጸባን ውጽኢት ጸባን ካብ ዝኾኑ 

መግብታት ምእላይ፡
= ካፌን ዘለዎም መግብታት ዘይምውሳድ።  
መዓስ ናብ ዶክተር ንኸይድ?መዓስ ናብ ዶክተር ንኸይድ?
ህጻናት ናብ ሕክምና ዝኸዱ - እቲ ተምላስ 

ከየቋረጸ ንልዕሊ ክልተ መዓልታት፡ እቲ 
ውጸኣት ድማ፡ ንልዕሊ ሸውዓተ መዓልታት 
ምስ ዝጸንሕ፣
  ዝወሰዶ መግቢ፡ ብፍላይ ፈሳሲ ንዝተወሰነ 

ሰዓታት ኣብ ከስዐ ክጸንሕ ምስ ዘይክእል፣ እቲ 
ዕሸል ናይ 3 ወርሒ ዕድመ ሃልይዎ፡ ሙቐት 
ኣካላቱ 38 ዲግሪ ሰንቲ ግሬድ ምስ ዝበጽሕ፣ 
እቲ ህጻን ኣብ ክሊ ዕድመ ካብ 3 ወርሒ 
ክሳብ 3 ዓመት ዝርከብ ኮይኑ፡ ምስቲ ተምላስን 
ውጸኣትን ሙቐት ሰብነቱ 39 ዲግሪ ሰንቲ 
ግሬድ ምስ ዝኸውን። 
ትሕቲ 5 ዓመት ዝዕድሚኡ ህጻን ኮይኑ፡ 

ምስቲ ውጸኣትን ተምላስን - ንቑጽ ልፋጫዊ 
መምብራና (dry mucous membranes) ምስ 
ዝህልዎ፣ ልፋጫዊ መምብራና ንዝተፈላለዩ 
ኣካላት ሰብነትና ሸፊኑ ዝርከብ ቀጸላ እዩ። 
- ሰብነቱ ምስ ዘውድቕ፣
- ክቱር ቀጨውጨው ዘብል ስምዒት ምስ 

ዘርኢ፣ ተቐላጢፍና ናብ ሕክምና ክንከይድ 
ይግባእ።

       ምንጪ፦ healthinfo       ምንጪ፦ healthinfo

ወተሃደራት ኤርትራ ኣብ ልኡላዊ መሬት ኤርትራ እዮም ዘለዉ!
ንምርዳኡ ኣሸጋሪ ብዘይኮነ ምስምሳት፡ 

ገለ ተንተንቲን ናይ ወያነ ዕሱባት 
ተሓለቕትን፡ ኣብ ሰሜን ኢትዮጵያ 
ንኽልተ ዓመታት - ማለት ካብ ሕዳር 
2020 ክሳብ 2022 ኣብ ዝተኻየደ 
ኲናት፡ ናይ ሪቪዥኒስት (ሓቅታት 
ዝጐሲ) ትረኻታት የስምዑ ኣለዉ።
እዚ ታሪኻዊ ሓቅታት ብምጕሳይ 

ሓዲሽ ትረኻ ከቕርብ ዝፍትን ኣካዪዳ፡ 
ኣጸቢቑ ግሉጽ ዝኾነሉ - ኣብ ቀረባ 
እዋን ብቐደም-ተኸተል፡ “ዘ ስቴትስማን፡ 
ግረይ ዳይናሚክስ (ኣብ ኦንላይን 
ሕታሙ)፡ ዎርልድ ፒስ ፋውንዴሽን 
ወዘተ. . .” ኣብ ዘቕረባኦ ዓንቀጻት እዩ። 
ከም ዝሓለፈ ኩሉ ሓሶታት፡ ኤርትራ 
“ኣብ ሓያሎ ከባቢታት ትግራይ 
ሰራዊታ ኣስፊራ ኣላ” ክብል ድማ 

ብሓሶት ይኸስስ።

እቲ ሓቂ እንታይ እዩ?እቲ ሓቂ እንታይ እዩ?
1. ቅድም ቀዳድም፡ እቲ ንኽልተ 

ዓመታት ዝተኻየደ ኣዕናውን ብዙሕ 
ዋጋ ዘኽፈለን ውግእ ዝተወልዐ፡ 
ድሕሪ’ቲ ወያነ ብ4 ሕዳር 2020፡ ኣብ 
ልዕሊ ፈደራላዊ መንግስቲ ኢትዮጵያ 
ዝፈነዎ ሃንደበታዊ መጥቃዕቲ እዩ። 
ማንታ ዕላማ ናይ’ቲ ብምርጫ ወያነ 
ዝተወልዐ ‘በርቃዊ’ ዝተባህለሉ ውግእ፡ 
ንመንግስቲ ኢትዮጵያ ናይ ምዕላውን 
ናጽነት ኤርትራ ናይ ምቕልባስን 
ኣጀንዳታት እዩ ነይሩዎ። እዚ ብናይ 
ደገ ኣሸቀልቲን ሰብ-ኪዳኖምን 
ዝተባረኸ ውግእ፡ ንወያነ ናብ ግጉይ 
ቅማረ ዘውደቐ ኮይኑ፡ ነቲ ኣብ መንጎ 
ኤርትራን ሓዲሽ መንግስቲ ኢትዮጵያን 

ኣብ ሓምለ 2018 ዝተኸተመ ታሪኻዊ 
ስምምዕ ሰላምን ብሓፈሻ ኣብ ዞባና 
ንዝተራእየ ገስጋስ ሰላምን ንምብርዓን 
ተባሂሉ ዝተፈጸመ እውን እዩ።
2. ውዕል ሰላም ፕሪቶሪያ፡ ወያነ ኩሉ 

ናይ ኲናት ዕላማታቱን ዕንደራታቱን 
ምስ ኣብቀዐ - ከምኡ’ውን ሰለስተ 
መጥቃዕትታቱ (ዝበዝሐ ኣብ ቀውዒ 
ዝተኻየደ) ምሉእ ብምሉእ ምስ ፈሸለ፡ 
ዝተፈረመ እዩ። 
3. እዞም ሓቅታት እዚኣቶም ዘይከሓዱ 

ኮይኖም፡ ተጻብኦታት ንምቍራጽ 
ኣብ ስምምዕ ሰላም ፕሪቶሪያ ዝሰፈሩ 
ብምሉኦም ነጥብታት ብቕንዕና ኣብ 
ክንዲ ምትግባር፡ ወያነን ኣሸቀልቱን 
“ወተሃደራት ኤርትራ ኣብ ገለ ቦታታት 
ትግራይ ምስፋሮም ቀጺሎምዎ ኣለዉ” 

ዝብል ሰበብ ፈጢርካ፡ ኣብ ልዕሊ 
ኤርትራ ብሉይ ተንኮላቶም ንምትግባር 
ወግሐ ጸብሐ ይሰርሑ ኣለዉ።
4. እዚ፡ ምሉእ ብምሉእ ሓሶት 

ጥራይ ዘይኮነ፡ ኣብ 12 ሚያዝያ 
2002 ንዝተዋህበ ብይን ኮሚሽን ዶብ 
ኤርትራን ኢትዮጵያን ብምጥሓስ፡ 
ወያነ ነቲ ተቘጻጺሩዎ ዝነበረ ባድመን 
ካልኦት ልኡላዊ መሬት ኤርትራን 
ዳግማይ ንኽሓትት ዘተባብዕ እዩ። ወያነ 
በቲ ኣታላሊ ልሳኑ፡ “ውዕል ፕሪቶሪያ 
ተግባራዊ ዝኸውን፡ ትግራይ ቅድሚ 
ውግእ ዝነበራ ምምሕዳራዊ ቅርጺን 
ወሰንን ምስ ዝምለሰላ እዩ” ብምባል 
ብዘይ ሕንከት ይዛረብ። (እዚ ከይኣክል፡ 
ኣብ ዝሓለፈ ሰሙን’ውን እንተኾነ 
ነቶም 270 ሽሕ ወተሃደራቱ ዕጥቆም 

ከምዘየፍተሐ ብድፍረት ተዛሪቡ እዩ)
5. ኣብ ላዕሊ ከምእተገልጸ፡ እቲ 

ብውጹእ ሓሶት ወተሃደራት ኤርትራ 
ሒዞምዎ ኣለዉ ዝበሃል ዘሎ መሬት፡ 
ነቲ ኣቐዲሙ ወያነ ብዘይሕጋዊ 
መንገዲ ንኽልተ ዕቚድ ገቢቱዎ ዝነበረ 
ልኡላዊ መሬት ኤርትራ ንምጥዕዓም 
- ዝበሃል ዘሎ ጣቋ ዘይብሉ ዘረባ እዩ።
እንተዘይኮይኑ፡ ወተሃደራት ኤርትራ 

ኣብ ልኡላዊ መሬት ኤርትራ እምበር 
- ኣብ ልኡላዊ መሬት ኢትዮጵያ 
የለዉን።

ቤት-ጽሕፈት መድያን ርክባትንቤት-ጽሕፈት መድያን ርክባትን
ኤምባሲ ሃገረ-ኤርትራ ኣብ ኤምባሲ ሃገረ-ኤርትራ ኣብ 
ብሪጣንያን ኣየርላንድንብሪጣንያን ኣየርላንድን

ለንደን - 28 ለካቲት 2024ለንደን - 28 ለካቲት 2024

ሱሌማን ኣሕመድ 



ሓዳስ   ኤርትራ

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

1 መጋቢት 2024 - ገጽ 3 መበል 33 ዓመት ቁ.157

“ፈላሚት ጌጋ ናይ መወዳእታ ዕምሪ”ስዉእ መራሒ ጋንታ ሃንደሳ - ተጋዳላይ 
ፍስሃየ ወዲ-ቐሺ እዩ ጸዊዑኒ። “ንዓ ወዲ-
መምህር፡ ጦፍ ክትለኣኽ ኢኻ!” በለኒ’ሞ፡ 
መገሻ ባህ ይብለኒ ስለዝነበረ ትግህ ኢለ 
ቀረብኩዎ። እቲ ዝኸዶ ቦታ ሓሽከርበብ 
ምዃኑ ገሊጹ፡ ነተን ከምጽአን ዝሓበረኒ 
ንብረት ግን፡ ብድፉኑ ዝመጽእ ንብረት 
ምዃኑ’ምበር ዓይነቱ ኣይገለጸለይን። ኩሉ 
እቲ ዘጊሸኒ ዝነበረ ምኽንያት ጕዳይ፡ 
ኣብታ ዝተዓሸገት ደብዳበ እዩ ነይሩ። 
ንዓይ ዘገድሰኒ ዝነበረ ግዳ፡ ብቐንዱ 
እቲ መገሻ እዩ። ብሓፈሻ ኵላትና 
ተጋደልቲ፡ “ጦፍ ክትለኣኽ ኢኻ” ዝብል 
ትእዛዝ ካብ ሓደ ሓላፊ ክመጽኣና ኸሎ፡ 
‘ንወጻኢ ክትገይሽ ኢኻ’፣ ‘ምስ ሓድሽ 
ዘይረገጽካዮን ዘይረኣኻዮን ከባቢ ክትላለ 
ኢኻ’ ትበሃል ዘለኻ ኮይኑ ይስማዓካ’ሞ፡ 
ገጽካ ብርህ ይብል። 
መበገሲ ቦታይ መዓስከር ሂወት ድፋዕ 

ግንባር ሩባ-ዓንሰባ እዩ። ካብ’ዚ ዝተጠቕሰ 
ቦታ ኣብ ቶየታ ስዒድ ፈረጅ (ኣዛዚ ክ/ሰ 
52) ተሳፊረ ናብ ገርገር ኣምራሕኩ። 
ጕዕዞና ካብ ማእከልን ወሰናስንን ሩባ-
ዓንሰባ ወጻኢ ኣይነበረን። እታ ቶዮታ፡ 
ኣግራብ ዑበል ሰናጢቑ ብዝሓልፍ 
ጽርግያ እናተሓንበበት፡ ኣብቲ ኣሳግድ 
እናኣሰራሰረትኒ ትጓዓዝ ነበረት። 
ኣቝጽልቲ ዑበል፡ ዘይከም ናይ ካልኦት 

ኣግራብ፡ ቀጢን ቍናኖ ሸሊል እዩ 
ዝመስል። ብንፋስ ክንኖ ኸሎ ካብቲ 
ኣቝጽሊት ዝወጽእ ድምጺ ኸኣ፡ ድምጺ 
ፋጻ ነበረ። ነቲ ሰፊሕ መሓዝ በቲኽና 
ናብቲ ኣንጻር ክንሰግር ከለና፡ ኣብቲ 
ማእከል ሑጻ ሳጃታት - ጎማታተን 
ብሑጻን ጭቃን ንዝተታሕዛ ተሽከርከርቲ 
መውጽኢ ኣዕጻው ንረክብ ነበርና። 
ኣብ ገርገር ምስ ኣቶና ቀጥታ ናብ 

ክፍሊ ምውፋር መጓዓዝያ ኣምራሕኩ። 
ገርገር፡ ዝበዝሕ ክፍልታት ክፍለ ሰራዊትና 
ዝተዓቝበሉ ጻዕቂ ኣግራብ ዘለዎ ካብ 
ግንባር ድሕር ዝበለ ታሕታይ ሩባ-ዓንሰባ 
እዩ። ካብኡ፡ ናብ ደጀን ካብ ዝምለሳ 
ብሓንቲ ማጅሩስ ዝዓይነታ ናይ ጽዕነት 
መኪና ገይረ ዛራ ኣተኹ። ካብ ዛራ ናብ 
ሓሽክርበብ እውን፡ ኣብ ካልእ መኪና 
ተሳፊረ ቀጸልኩ።
ሓሽክርበብ ኣብ መንጎ ሕሽክብን 

ዓምበርበብን እትርከብ ሎጀስቲክስ 
ኤምዳድ ሃንደሳ ዝተዓቝበላ ስንጭሮ 
እያ። መጸውዒ ናይታ ቦታ ተጋደልቲ 
ዝሃቡዋ ካብ ሕሽክብን ዓምበርበብን 
ተዋጺኡ ዝቘመ መጸውዒ ቃል እዩ። 
ኣብዚ ቦታ’ዚ ማእከላይ ቤጽ-ሕፈት እዚ 
ሃንደሳ ነበረ። 
ኣብቲ ቦታ ወዲ-ባቡር ዝበሃል ሓላፊ 

ናይ ኤምዳድ ጸንሓኒ። ሕጂ’ውን 
ገና ስም ናይ’ቲ ክወስዶ ዝኸድኩዎ 
ንብረት ከይጠቐሰ፡ “ነተን ንብረት ሰዓት 
ኣርባዕተ ወጋሕታ ናብ መኻዚኖ ኬድና 
ክንጽዕነን ኢና፡” በለኒ። ከም’ቲ ዝበሎ 
ናብ’ቲ መኻዚኖ ብምኻድ 12 ሰናዱቕ 
ጸዓንና። እቲ ኣብ ውሽጡ ንብረት ዝሓዘ 
ሰናዱቕ ጸረ-ታንክ ነተጕቲ እኳ እንተ 
ነበረ፡ ገና ሕጂ’ውን ንዓይ ኣይተነግረንን። 
ኵሉ ኣካላት ውድብ - ንጥፈታቱን 
ኣሰራርሓኡን ምስጡር ድኣ ይኹን’ምበር፡ 
ኣሃዱ ዕቃበ ኣጽዋርስ ሕልፍ ዝበሉ ነበሩ። 
ነቲ ኣብ ልዕሊ ሳንዱቕ ዝነበረ ጽሕፈት 
ኣንቢበ ክርዳእ ፈቲነ፣ ግን እቲ ጽሑፍ 
ናይ ሩስያ ስለዝነበረ ከንብቦ ኣይከኣልኩን። 

ጽዒንና ምስ ወዳእና እዩ - ወዲ-ባቡር 
እንታይነት ናይ’ቲ ጽዕነት ከም’ዚ ዝስዕብ 
ኢሉ ገሊጹለይ፦
“እሞ ወዲ-መምህር፡ እዘን 12 ሰናዱቕ 

TM 57 ጸረ-ታንኪ ነተጕቲ እየን። ኣብ 
ጕዕዞኻ ሰብ ወይ ንብረት ኣብ ልዕሊኡ 
ከይስቀሎ ዓቢ ጥንቃቐ ክሓትተካ እዩ። 
ብጽቡቕ እንተዘይተታሒዙ ክዕክስ ወይ 
ኣብዘይ ተደልየ ግዜ ነቲጉ ሓደጋ ከውርድ 
ይኽእል እዩ፡” በለኒ። ነዘን ብሓደራ 

ዝተረከብኩወን ንብረት ሒዘ እምበኣር፡ 
ሰዓት 6፡30 ምሸት ካብ ሓሽክርበብ ናብ 
ግንባር ተፋነኹ። 
ብሓቂ ካብ ኤምዳድ ሃንደሳ ክፋኖ 

ከለኹ ጀሚረ፡ በዘን ንብረት እዚኣተን 
ከቢድ ጾር እስማዓኒ ነበረ። ከም’ታ 
ዝተባህለትኒ እናሓለኹ ኪድ ሓዲረ ዛራ 
(ቦታ) ኣተኹ። እዛ 12 ሰናዱቕ ነተጕቲ 
ዝጸዓነት መኪና፡ ነፈርቲ ውግእ ጸላኢ 
ከይርእያኣ ኣብ መንጎ ዕቦልን ዓዳያትን 
ተዓሸገት። ኣነ ኸኣ፡ ማይ ክሕጸብ ናብ’ቲ 
ሩባ ወሪደ። 
ኣብቲ ሩባ፡ ገብርሂወት ፋሲል ዝተባህለ 

ሓደ ኢዱ ቆራጽ ተጋዳላይ ረኸበኒ። 
ብቐረባ ንፋለጥ ስለዝነበርና፡ ናብ’ቲ እንዳ 
ማሕበራዊ ጕዳይ (ኣሃዱኡ) ተማሊኡኒ 
ከድና። ቍርሲ ከቝርሰኒ ሸበድበድ እናበለ 
ኸሎ ግን፡ ነፈርቲ ውግእ ከተፍ በላና። 
ኣነ፡ ንነብሰይ ረሲዐ ቀጥታ ብጕዳይ 
ንብረተይ ሓሰብኩ። ከም ሓቂ እታ 
መኪና ብዝግባእ ተመሳሲላ ተዓሺጋ’ኳ 
እንተ ነበረት፡ ኣነ ግን ካብ ዓይነይ ስለ 
ዝገለለት ጥራይ - ካብ’ቲ ዝተገብረላ 
ምምስሳል ንላዕሊ ፍታሕ ከም ዝሓዝኩ 
ሸበድበድ በልኩ። እቶም ብጾት፡ ረጊአ 
ኮፍ ክብል ተዛረቡኒ። 
እቶም ኣባላት ማሕበራዊ ጕዳይ ናሽናል 

ቴብ ስለ ዝነበረቶም፡ ባንድ FM ቀይሮም 
እቶም መራሕቲ ክልተ ነፈርቲ ውግእ 
ክዘራረቡ ከለዉ ክከታተሉዎም ጀመሩ። 
ኣብ መንጎ ዝርርብ ናይቶም መራሕቲ 
ነፈርቲ፡ “እዚ ሳሕሳሕ ወንበዴሲ ኣሰር 
መኪናኡ ከይደፈነ ደቂሱ!” ትርእዮዶ 
ኣለኻ. . . !” ክብሉ ተሰምዑ። 
ብዛዕባ ርጋጽ ኣሰር ናይ’ታ ንብረተይ 

ዝጸዓነት መኪና ምዃኖምን ዘይምዃኖምን 
እኳ መረጋገጺ እንተዘይነበረኒ፡ ንኻልእ 
ኰይኑስ ኣይተሰመዓንን። እቲ ዝጸንሓኒ 
ሻቕሎት መሊሱ ገዲዱ - “ሕጂ መሬት 
ተበላሽያ!” ብምባል ካብ’ቲ ዘዕረፍኩሉ 
መዓስከር ናብ በሪኽ ቦታ ወጺአ 

ንምክትታል ብድድ በልኩ። ገብርሂወት 
“ናበይ ደሊኻ’ታ!” ኢሉ ብኢደይ ሓዘኒ። 
እተን ነፈርቲ ውግእ፡ ስጕምቲ ክወስዳ 
ኣይደንጐያን። ተተኳሲ ቦምባታተንን 
ጠያይተንን ክሳብ ዝነግፋ፡ ኣከታቲለን 
ኣርባዕተ ግዜ ደብደባ። ተመሊሶም 
ክቕጽሉዎ ከም ዝዀኑ ተረዳዲኦም ድማ፡ 
ናብ ኣስመራኦም ተዓዝሩ። 
ድሕሪ ምኻዶም ከይደንጐኹ 

እናተሃንፈፍኩ ናብ’ቲ ንብረተይ ዝጸዓነት 

መኪና ዝተዓሸገትሉ ዱር ኣምራሕኩ። 
ኣብ’ቲ መዐሸጊ ዱር ቅድሚ ምብጽሐይ፡ 
ሓደ ተጋዳላይ ኣብ መንገዲ ረኸብኩ 
እሞ፡ ኵነታት ናይ’ቲ ደብዳብ ክገልጸለይ 
ሓተትኩ። 

“ሎሚ ንእስክላ ኢና ህይወትናን 
ንብረትናን ድሒንና፤ ሩባ ዛራ ዘሎ ምሉእ 
መዓስከራት ውድብ ክድምስስ ዝኽእል 
ፈንጂታት ዝጸዓነት መኪና፡ ብሮኬታት 
ነፈርቲ ጸላኢ ክትሰሓት ውዒላ። ሕጂ’ውን 
እተን ነፈርቲ ምምላሰን ኣይተርፍን እዩ. 
. .”  በለኒ። በቲ ዝተዋህበኒ መልሲ 
ብዘይመጠን ሰንቢደ። እቲ ተጋዳላይ 
ዓይነት ጽዕነት ናይ’ታ መኪና ብኸመይ 
ፈሊጡ እውን ገሪሙኒ።  
ነቲ ዘረባ ድሕሪ ምስማዕ፡ ናህረይ ወሲኸ 

ብጕያ ኣብቲ እታ መኪና ተዓሺጋትሉ 
ዝነበረት ቦታ በጻሕኩ። ግን፡ እታ መኪና 
ኣብ ቦታኣ ኣይጸንሐትን። ኣሰር ናይ 
ሰለስተ ካብታ ነፋሪት ዝተደርበየ ሮኬታት 
ግን፡ የማነ-ጸጋም ካብ መዓሸጊ ናይ’ታ 
መኪና ንመሬት ጸሓሒሩዎ ነበረ። ዋላ’ኳ 
እቲ ኣብ መንገዲ ረኺበ ዘዘራረብኩዎ 
ተጋዳላይ እቲ ፈንጂ ካብ ምዕናው 
ከም ዝደሓነ ገሊጹለይ እንተዀነ፡ ነታ 
መኪና ምስ ሰኣንኩዋ - ኣሉታዊ ዝዀኑ 
ሓሳባት ጥራይ ናብ ሓንጐለይ ክውሕዙ 
ተሰምዓኒ። 
እቲ ንብረት ኣብ ምንታይ ከም ዝወደቐ 

ሸቐልቀል ኣትዩኒ ዳምዳም ኢለ ምስ 
ሰኣንኩዎ፡ ናብ ቦታ ማሕበራዊ ጕዳይ 
ገጸይ ኣምራሕኩ። ገና ኣብ እንዳ 
ማሕበራዊ ጕዳይ ከይበጻሕኩ - ኣብ 
መንገዲ እንከለኹ ግን፡ እተን ነፈርቲ 
ውግእ ንኻልኣይ ግዜ ከተፍ በላ። 
ሕጂ ግን፡ ከም’ቲ ልሙድ ዝገብራኦ 

ታርጌት ንምርኣይ ዘጥፍኣኦ ግዜ 
ኣይነበረንን። ድሮ ዕላማአን ጭቡጥ 
ገይራናኦ ስለዝነበራ፡ ኣብ ካልኣይ እግሪ 
ቀጥታ ደብዳብ ጀመራ። ነቲ ንግሆ 

ዝሃረማኦ ከባቢታት ደጋጊመን ሕርስ 
ወዓላኦ። ቦምባታተን ነጊፈን ከኣ፡ ካብ 
ሰማያት ከባቢና ተኣልያ። 
ኣነ፡ ቅሳነት ስኢነ ሸቐልቀለይ ቀጸልኩ፣ 

እቶም ተጋደልቲ ኣባላት ማሕበራዊ 
ጕዳይ ግን ሞራል ሃቡኒ። “ግዲ የብልካን፡ 
ንብረትካ ገለ ኣይኰነን። ድሓር ከኣ 
በይንኻ ትሓምመሉ ንብረት መዓስ ኰይኑ፣ 
ኵላትና ብማዕረ ኢና እንሓምመሉ. 
. .!” እናተዋዘዩ ክሳብ ጸሓይ ዓራርቦ 

ኣዘናግዑኒ።
ኵሉ ተጋዳላይ ይከባበር 

እዩ’ሞ ኣይከም ንጦፈኛ፣ 
ብፍላይ ካብ ሓይልታት 
ናብ ደጀን ወይ ክፍልታት 
ውድብ ገጽካ ጦፍ እንተ 
ተንቀሳቒስካ፡ ክብረት 
መሊኡካ እዩ። ከምኡ ስለ 
ዝነበርኩ እየ ይመስለኒ - 
ብጾት ኣባላት ማሕበራዊ 
ጕዳይ ልዕሊ ዝግባኣኒ 
ዘአንገዱኒ። ዝነበረኒ 
ዕራቃን ክዳን፡ ጫማ፡ 
ማልያን ክስቱሞን ብሓድሽ 
ብምትካእ’ውን ጀንጀኑኒ። 
ኣብ እንዳ ማሕበራዊ 
ጕዳይ ብጽቡቕ ዓጀባ 

ውዒለ፡ ሰዓት 5፡00 ምሸት ካብኣቶም 
ተፋነኹ።
ካብኣቶም ተፋንየ ንብረተይ ንዝጸዓነት 

መኪና ከናዲ ምስ ጀመርኩ፡ እቲ ሻቕሎት 
ከም ሓድሽ ክደግሰኒ እናተፈለጠኒ ናብ 
ምውፋር ገጸይ ኣምራሕኩ። ድሕሪ 
ፍርቂ ሰዓት መካይን ሻዕብያ ከካብ’ቲ 
ተዓሺገናሉ ዝወዓላ በብሓደ እናወጽኣ 
ኣብ ምውፋር ብምእካብ፡ ንመገሻ 
ሞተረታተን ከርስና ጀመራ። ንብረተይ 
ዝጸዓነት መኪና ኮለኪና መርቸድስ እያ 
ነይራ። ከይተቐልቀለት ምስ ደንጐየትኒ፡ 
ህርመት ልበይ ክዛይድ ተፈለጠኒ። 
እንተዀነ፡ ኣብ መወዳእታስ መኪናይ 

እውን ጎተት እናበለት ደኣ ተቐልቀለት። 
ነታ መኪና ካብ ማዕዶ ምስ ረኣኹዋ፡ 
ከም ቈልዓ እየ ተሰራሲረ። ምስ መጽአት፡ 
ነቲ ኣጋጢሙ ዝወዓለ ኵነታት ክፈልጥ 
ደለኹ’ሞ፡ ቀልጢፈ ኣብ ጎድኒ እቲ 
ብጻይ (መራሒ መኪና) ቀሪበ ከዕልለኒ 
ዓደምኩዎ።
ንግሆ ነታ መኪና ኣብ ጽላል ምስ 

ዓሸጋ፡ ንኣሰር ርጋጻ ከየመሳሰለ ረሲዑዎ 
እዩ ደቂሱ። እተን ነፈርቲ ድማ፡ ናይ 
መኪናኡ ኣሰር ተመልኪተን ኣብ’ቲ ቦታ 
ክድብድባ ውዒለን። ቀዳማይ ደብዳብ 
ወዲአን ካብ ሰማያት ዛራ ድሕሪ ምእላየን 
ግን፡ ተቐላጢፉ ነታ መኪና ካብ’ቲ 
ዝተሳሕተትሉ ኣልዒሉ ናብ መገዲ ጃኒ 
- ርብዒ ሰዓት ተጓዒዙ ዓሺጉዋ ውዒሉ። 
ሽዑ መዓልቲ ንነብሰይ - ከም በዓል 

ጽቡቕ ዕድል ገሊጸያ። እንተዀነ 
ብቐንዱስ፡ ዕድል ናይ’ቲ ውድብን ሃገርን 
ጸቢቑ ምባል ይምረጽ። ምስ’ቲ ብጻይ 
መራሒ መኪና፡ ብዛዕባ’ዚ እናተጻወትና 
ኢና ናብ ግንባር ሩባ ዓንሰባ ክንጓዓዝ 
ኣምሲና። ካብ ዛራ ተበጊስና ከባቢ 
ፍርቂ ለይቲ - ነተን ንብረት ብሰላም 
ኣብ መዓስከር ሂወት (ናይ መወዳእታ 
መዕረፊአን) ኣብጺሕናየን።

             ይቕጽል ይቕጽል

ካብ ሽዳ ናብ ሽዳ
ብእመት ለኪዕና በጺሕናዮ ስጉሚ
ሓርፋፍ ኣካይዳ ካብ ትማሊ ናብ 

ሎሚ
ነቲ ገደል ሜዳ ነቲ ሞት መስዋእቲ
ምሕዝነት በረኻ ምስ ደቂ ሕድርቲ

ሃለዋት ከፊልና ሃልዋት ክንፈጥር                                                                                          
ብዓወት ንሓፋሽ መሪቕና መቓብር

ቀዳሞት ኣሕሊፍና 
ዳሕረዎት ንቕጽል                                                                                          

ብውሑድ ቁጽርና ፈቲሕናዮ ግድል

መጋባእያ ድያብሎስ ዝዋዓለ ፍርዲ
ንዓና ንሕልፈት መሬት ንባዕዲ 

ህርፋን ቀይሕ ባሕሪ ጅኦ ስትራተጂ
ብርሃን ኣይነበረን መዓስ ከም’ዚ ሕጂ

ሸውሃት ሕማቕ እዋን ኣፍ ከፊቱ 
ሓርገጽ

ውሕጥ ከብለና ዘልኣለም ክንቅበጽ
መፍተል ጽውጽዋይ ውዲት እከይ 

ግረት
ዕርፊ ኣጽኒዕና ኣብ መትከል 

ፈንጢስናዮ ስበት

ጥሩምባ ነፊሖም ኣዋጅ ናይ 
ህልቂትና

ከም ጨጓር ሓሰኻ ፍሑኽ እናበልና
ብደምና ሃኒጽናዮ ውሽጣዊ ሕርያና
እምበር ዓለም ድኣ ትግዘትዶ ኾይና

ኣብ’ቲ ብሉይ ኪዳን ዘምበረሉ ቴማ
ሕልፈትና ክንገር ናይ ህልቂት 

ዋዜማ 
ማሕተም ገይራትሉ ዓለም ብዓለማ
መርዚ ሞት ልኢኻ ብጋዝ ኣቃሚማ

                                               
ናይ’ዚ ዅሉ ግፍዒ ኣበሳን በደልን                                               
ሃገር’ዩ በደልና ሪምን መንነትን                                              

ከም ሕሱም ቀልዩና ሃልሃልታን ረመ
ጽን                                             

ብሓንሳብ ነዲድና ንሕናን’ዛ መሬትን

ሳላ ጽንዓትና ግን ኣብቲ ምድረ-በዳ
ብሰረት-እምነት ብጽዓት ናይ ሜዳ
ኵሉ ስዒርናዮ ናይ ምዕራብ ኣጀንዳ
ወለዶ ሰሪሕና ካብ ሽዳ ናብ ሽዳ

                                             
ነቲ ብሉጽ ባህሊ ክብርታት ናይ 

ገድሊ                                           
ሎሚ ቀጺልናዮ ልክዕ ከም ትማሊ                                            
ዝደጋገም ትዉፊት ዝውረስ ጅግ

ንነት                                           
እቲ ስጡም መሳርዕ ኣሎ’ቲ ሓድነት

ከም’ታ ናይ ቀደምና እታ ጥውዮ 
ነጸላ

ምስ’ታ ጸላም ሽዳ ኣብታ ቃለ-ማሕላ
ብቕዱስ ዕላማ ዋርሳይ ይቕጽላ

መስርዕ ከይበተኸ ሂወት ይኸፍለላ
                                                                                                      

ብቓልን ብግብርን ብስጋን መንፈስን
ኣለና ኣብ መትከል ንሕናን’ዛ 

መሬትን
ነቓዕ ሃሰው ዝብል የለን ዝበታትን
ኣበይ ኣሎ ሎሚ ከማና ዝቐስን

ተጋ/ት ብርኽቲ ኣብርሃምተጋ/ት ብርኽቲ ኣብርሃም



ሓዳስ   ኤርትራ

ሕብራዊት ብርዒሕብራዊት ብርዒሕብራዊት ብርዒሕብራዊት ብርዒ
ሃብተሚካኤል ዕቝባስላሴሃብተሚካኤል ዕቝባስላሴ

ሎሚ
ኣብ ውሽጢ ቀጽሪ እንዳ ንጉስ ሓንቲ 

ንእሽቶይ ኣጉዶ ነበረት። ነዛ ኣጉዶ 
ወጊሓ ክሳብ ትዓርብ ብትግሃት ኣብ’ቲ 
ቀጽሪ ዝሰርሕ ኣትክልተኛ ይቕመጠላ 
ነበረ። ስራሕ ናይ’ዚ ኣትክልተኛ ኣዝዩ 
ኣድካሚ’ኳ እንተነበረ፡ ንሱ ግን ወላ ሓንቲ 
መዓልቲ ኣማሪሩ ኣይፈልጥን። እኳ ደኣ 
ኩሉ ግዜ ንቑሕን ሕጉስን ነበረ። ዕጉስ 
ከምዝኾነ’ውን ካብ ገጹ ይንበብ ነበረ። 
ብተደጋጋሚ ነዚ ዘስተውዓለ ንጉስ ከኣ፡ 
“እዚ ሰብኣይ’ዚስ ምንጪ ሓጎሱ እንታይ 
ኮን ይኸውን? ኣብ ሓንቲ ክትጸቕጦ 

ዝቐረበት ንእሽቶ ኣጉዶ እናነበረስ ኩሉ 
ግዜ ሕጉስ’ዩ! ካልእ ይትረፍ ናተይ ዝብሎ 
ጥሪት’ኳ ዘይብሉ? ግን ከኣ ኣዒንቱ ዕግበት 
ዝንበበን ብሩሃት’የን። ከም’ዚ ናቱ ሕጕስ 
ክኸውን ምደለኹ።” ብምባል ቀንኣሉ። 
ሓደ ምሸት፡ እቲ ንጉስ ኣብ’ቲ ጀርዲን 
እናተዛወረ እንከሎ፡ እቲ ኣትክልተኛ ስርሑ 
ወዲኡ ኣቑሑት እናኣከበ ኣርከቦ። ኩሉ 
ኣካላቱ ድማ ብደሮናን ጭቃን መርኣዪ 
ኣይነበሮን። ንኣምላኹ እውን ብመዝሙር 
የመስግን ነበረ። ምስጋናኡ ምስ ወድአ 
ንጉስ ናብኡ ቅርብ ኢሉ፡ “ብሓቂ ቀኒአልካ! 
ወትሩ ሕጉስ ኢኻ። ኣነ’ውን ከማኻ 

ክሕጎስ ምደለኹ። ንምዃኑ ምስጢር 
ሓጐስካ እንታይ’ዩ? ክብል ሓተቶ። ወዮ 
ኣትክልተኛ፡ “ክቡር ንጉስ፡ ንመዓልቲ 
ክልተ ግዜ እናተመገብኩ፡ ስርሐይ ወዲአ 
ዘዕርፈሉ ገዛ’ውን ዘይሰኣንኩ ስለምንታይ 
እየ እሞ ክጭነቕ? ሰሪሐ ድራር ዕለተይ 
መታን ክረክብ፡ ኣምላኽ ምሉእ ጉልበት 
ሂቡኒ እንከሎ ዘጨንቕ የብለይን። ንግሆ 
ክትንስእ እንከለኹ ጽቡቕ ስለ ዘዕረፍኩ፡ 
ምስ ምሉእ ሓይለይ ተበሪሁኒ እየ 
ዝወፍር። በብዕለቱ ከኣ ብተስፋ እሰርሕ። 
እታ ተገድሰኒ ግዜ ሕጂ’ያ።” ብምባል 

መለሰሉ። “ሕማቕ ኣሎ ጽቡቕ ኣሎ፡ 
ብዛዕባ መጻኢ ክትሓስብ ኣየድልየካን 
ድዩ?” ሓተቶ እቲ ንጉስ። “ብዛዕባ መጻኢ 
ምሕሳብ ምጭናቕ ምጅማር ማለት’ዩ። 
ምጭናቕ እንተ ጀሚረ ድማ ሸውሃተይ 
ኣጥፊአ ብጥሜት ክመውት’የ። ስለ’ዚ 
ብዛዕባ መጻኢ ምሕሳብ ኣየድልየንን’ዩ። 
ምኽንያቱ ኣብ ህይወትና ብዘይካ’ዛ 
ዘለናያ ሰዓት ካልእ ዘገድስ ኣይኰነን” ምስ 
በሎ፡ እቲ ንጉስ “የቐንየለይ፡ ኩሉ ኢልካዮ 
ኣለኻ” ብምባል ብህይወት ክሳብ ዘሎ ነታ 
ዝነብረላ ህሞት ብዝግባእ ክጥቀመላ ቃል 
ብምእታው ተሰናበቶ።

“ብዛዕባ መጻኢ ምሕሳብ ምጭናቕ 
ምጅማር” ካብ ኮነ ኣብ ህይወትና ኩሉ 
ግዜ ብኣሉታ ዝረአ እዩ። ሓደ ካብቶም  
ዘድክሙ፡ ዝምድናታት ዘበላሽዉን ስራሕ 
ዘዘናብሉን ተባሂሎም ክግለጹ ይኽእሉ። 
ብተወሳኺ ክሳብ ካብ ንቡር ንላዕሊ ጸቕጢ 
ከስዕብ ይኽእል’ዩ። ጸቕጢ ንደቂ-ሰብ 
ኣካላውን ስነ-ኣምሮኣውን ጸገማት የስዕብ። 
ጸቕጢ ብግቡእ እንተዘይተቖጻጺርናዮ ናብ 
ዝተፈላለዩ ሕማማት ከም መርዘንን ብዝያዳ 
ድማ ናብ ቅዛነት ከብጽሕ ይኽእል። 
ቅድሚ ሓያሎ ዓመታት ጭንቀት 

ዝገብረሎም ዝነበሩ ሰባት፡ ብሕማም ረሲዕ 
ክጥቅዑ ዘለዎም ተኽእሎ ካብቶም ቅሱናት 
ወይ ዘይጭኑቓት ሰባት ብልዕሊ ክልተ 
ዕጽፊ ከም ዝዓቢ ይግለጽ። ብተወሳኺ 
ብክኢላታት ስነ-ኣእምሮ ዝተኻየደ 
ተመሳሳሊ መጽናዕቲ ከም ዘረጋግጾ እውን፡ 
ዋላ’ቶም ንሓጺር ግዜ ምልክታት ጭንቀት 
ዘርእዩ ሰባት ሕማም ረሲዕ ከማዕብሉ 
ዘለዎም ተኽእሎ ልዑል ምዃኑ ይሕብር። 
ኣብ ልዕሊ 486 ሰባት መጽናዕቲ ዘካየዱ 
ሆላንዳውያን ተመራመርቲ፡ 60 ዓመት 
ቅድሚ ምእካሎም ጭንቀት ዝነበሮም 
ሰባት፡ ዕድመ ምስ ደፍኡ፡ ብኣርባዕተ 
ዕጽፊ ብሕማም ረሲዕ ክጥቅዑ ከም 
ዝኽእሉ ኣረጋጊጾም። ስለዚ፡ ሳዕቤናት 
ብዛዕባ መጻኢ ሓሲብካ ምጭናቕ ኣብ 
ግምት ብምእታው ብኣቓልቦ ክንገትኦን 
ፍሽኽ ክንብልን ይግባእ። እቲ ምንታይሲ፡ 
ሰሓቕ ንኽንነብር ካብ ዘድልዩና 
ጠለባት ህይወት’ዩ። ሰሓቕ ንቑጠዐናን 
ጭንቀትናን ዘብንን መድሃኒት እዩ። 
ሰሓቕ እንተ ዘይነብር ደቂ ሰብ ሕማቕ 
ነገራት ንኽንፍጽም ምተሃንደድና። ሰሓቕ 
ገዛእ ርእስና እንዛነየሉ ጥበብ እዩ። ኣብ 
ህይወትና ዘለዎ ተራ እወታዊ ምዃኑ 
እንተ ተገንዚብና፡ ሃየ ነዘውትሮ።

ጠንቅታት ድርቀት
ድርቀት ኣብ ኩሉ ክሊ ዕድመ - ካብ 

ትሕቲ ዕድመ ህጻናት ክሳብ እኹላት 
ሰባት ዝረአ ናይ ገፊሕ መዓንጣ ጸገም’ዩ። 
ስራሕ ገፊሕ መዓንጣ፡ በቲ ካብ ቀጢን 
መዓንጣ ዝሓለፈ ሓፊስ ማይ ተጠቒምካ፡ 
ሰብነት ብድርቀት ከይጥቃዕ ምክልኻል 
እዩ። እቲ ብመስርሕ ገፊሕ መዓንጣ 
ተመጽዩ ዝተረፈ ሓፊስ ፈሳሲ ናብ ትርር 
ዝበለ ይቕየር’ሞ፡ ብምጭባጥን ምዝርጋሕን 
ጭዋዳታት ገፊሕ መዓንጣ፡ ቀልቀል ኰይኑ 
ንግዳም ይወጽእ። ገፊሕ መዓንጣ ኣዝዩ 
ብዙሕ ካብ’ቲ ሓፊስ ፈሳሲ ምስ ዝመጺ 
ግን እቲ ከም ቀልቀል ኰይኑ ክወጽእ 
ዝተዳለወ ኣዝዩ ተሪር ይኸውን’ሞ፡ ቀልቀል 
ንምውጻእ ተጻዒርካ ንግዳም ከተውጽኦ 
ትግደድ። ከም ሳዕቤኑ ከኣ ድርቀት ገይረ 
ንብል።   
ቀንዲ ካብ ጠንቅታት ድርቀት ናይ 

ኣነባብራ ለውጢ’ዩ - ደገ እትወጽኣሉ ግዜ 
ዘይምስራዕን ኣብ ስሩዕ ህይወትካ ዝረአ 
ለውጥን ክጥቀሱ ይኽእሉ። ካልኦት’ውን፦
• እኹል ትሕዝቶ ጽሕጊ ዝሓዙ 

መግብታት ዘይምዝውታር፦ ትሕዝቶ 
‘ፋይበር’ ዘለዎም መግብታት - ፍረታትን 
ኣሕምልቲን ጥረ-ምረን ማይ ናይ 
ምምንጫው ጠባይ ስለ ዘለዎም ካብ 
ድርቀት ክከላኸሉ ይኽእሉ።  

• እኹል ፈሳሲ ዘይምስታይ፦ 
ዝተመገብካዮ መግቢ፡ ግቡእ መስርሕ 
ምሕቃቕ ሓልዩ ቀልቀል ልስሉስ ኰይኑ 
ንግዳም ንኽወጽእ እኹል ፈሳሲ ከተዘውትር 
ኣሎካ። ኣብ’ዚ ክንጥንቀቐሎም ዘሎና፡ 
ትሕዝቶ ካፈይን - ኮካ፡ ቡን ከምኡ’ውን 
ኣልኮል ነቕጺ ሰብነት ስለ ዘኸትሉ ብብዝሒ 
ካብ ምስታይ ክንቁጠብ ወይ ከኣ ተወሳኺ 
ጽሩይ ማይ ብምስታይ ነቕጺ ሰብነት 
ከነወግድ ንኽእል። ስለ’ዚ እኹል ፈሳሲ 
ዘይምስታይ ጠንቂ ድርቀት’ዩ።  
• ኣካላዊ ምንቅስቓስ ዘይምዝውታር- 

ምንቅስቓስ ኣካላት፡ ጭዋዳታት መዓንጣ 
ብግቡእ ክንቀሳቐሱ ስለ ዝሕግዝ ብድርቀት 
ከይጥቃዕ ይከላኸል- በንጻሩ ብሰንኪ ካልእ 
ሕማማት ኣብ ዓራት ዝደቀሱ ሕሙማት 
ብድርቀት ይሽገሩ። ምኽንያቱ፡ ጭዋዳታት 
መዓንጣ ኣብ እዋን ሕማም ግቡእ ስርሖም 
ስለ ዘይሰርሑ። ስለዚ፡ ኣካላዊ ምንቅስቓስ፡ 
ንጭዋዳታት ገፊሕ መዓንጣ ኣብ 
ምንቕቓሕ ዓቢ ተራ ስለ ዘለዎ ምንቅስቓስ 
ነዘውትር። ካልኦት ዝተፈላለዩ መድሃኒታትን 
ሕማማትን እውን ድርቀት የኸትሉ እዮም። 
ኣፈዋስሳ ድርቀት፡ ጠንቅታት ብምውጋድን 
ምንቅስቓስ ኣካላት ብምዝውታርን 
ክንፍውሶ ንኽእል። ከምኡ ከኣ ፍሩታታት 
ኣብ ምፍዋስ ድርቀት ዓቢ እጃም ኣለዎም።

ምብህሃል
ሪቻርድ ብሪንስለይ “ልዕሊ እቲ ክትብሎ 

ዝግባኣካ ኣይትበል” ብምባል’ዩ ዝገልጽ። 
ምብህሃል ሓደ ርእሱ ዝኸኣለ ጥበብ’ዩ። 
ምብህሃል ዝፈጥሮ ሓይሊ ርዱእ’ዩ። ደቂ-
ሰብ፡ ናይ ምብህሃል ዓቕምና፡ ብዝተፈላለየ 
ኣገባብ ካብ ዝተፈጠርናዮ ግዜ ኣትሒዙ’ዩ 
ጀሚሩ። ንነገራት ክንገልጾም ብዙሕ 
መንገዲ ኢና ንጥቀም። ካብ ትሑት 
ነብሰ-ግምት ተበጊስና ምኒን ክንብል ግን 
ጉድኣቱ ይዓዝዝ። ሎሚ ኣብ ዓለም እቲ 
ኣዝዩ ኣገዳሲ ዝበሃል ክእለት፡ ከመይ 
ገይርካ ምስ ሰባት ከምትዋሳእ ክትፈልጥ 
ምኽኣል’ዩ።
ሎሚ እንታይ ትብል ዘይኰነ፡ ከመይ 

ገይርካ ትብል’ዩ ኣገዳሲ ዛዕባ ህይወት 
ኰይኑ ዘሎ። ምብህሃል ካብ’ቲ ክንኮርዓሉ 
ዝግበኣና’ዩ። ምናልባት ክትብል ትደሊ 
እንተለኻ ክትብል ትኽእል ኢኻ። ልዕሊ 

እቲ ዝግባእካ ኣይትበል። ልዕሊ ዓቕሚ 
ምጽዋሮም ሰባት ከይተሰልኪ ተጠንቀቕ። 
ምናልባት ቅድሚ ኣፍካ ንዘረባ ምኽፋትካ 
ክትዛረበሎም እትደሊ ዘለኻ ጕዳያት 
ኣረጋጊጽካ ሕሰበሎም። ብድሕሪኡ 
ንሓሳባትካ ጠርኒፍካ ብሕጽር ዝበለ መገዲ 
ክትዛረብ ጀምር። ከምዚ እንተ ገይርካ 
ዘረባኻ ዝከታተሉ ሰባት ቀልጢፎም 
ክርድኡኻ’ዮም። ሰማዕትኻ ክሰምዑኻ 
ዝኽእሉ ምዕሩይ ሓሳባት ምስ ትጥቀም 
ደኣ’ምበር፡ ካብ ብዝሒ ቃላት ከም ዘይኰነ 
ኣስተብህል። ብብዝሒ ቃላት ከተረድኦም 
ትሓስብ እንተለኻ ግና፡ ብኽፉት ኣእዛኖም 
ኣይክሰምዑኻን’ዮም። ኣዒንቶም’ውን 
ናባኻ ምጥማት ከሰልክየን’ዩ። እቲ 
ዝሓሰብካዮ ሓሳባት ኣብ ክንዲ ዝርድእዎ 
ድማ፡ ከይተረድኡኻ ብዘይ ፍረ ክትተርፍ 
ኢኻ። ስለዚ ነተን እተውጽአን ውሑዳት 

ቃላት ተገደስ። መሰጥቲ 
ንኽትገብረን እውን 
ሕሰብ። ብድሕሪኡ 
ሰባት ቀልጢፎም 
ክርድኡኻን ንሓሳባትካ 
ተመሲጦም ክሰምዑዎን 
እዮም። መዓስን 
ብኸመይን ንዛረብ 
ክንሰርዖ ወይ ክንመልኮ 
ዘለና ጥበብ‘ዩ።

ደቂ-ኣንስትዮ ኣብ ኣፍቃሪአን ክርእያኦ ዝደልያ
ገለ ካብ ኣብ መርዓን ደርዓን ዘይበጽሓ 

ጎራዙ ኣብ ኣፍቃሪአን ክርእያኦ ዝደልያ።  
• ምሉእነት ዘለዎ። 
• ኣብ ቅድሚ መሓዙታ ዘየሕፍራ። 

• ወትሩ ኣብ ጎድና ዝኸውን። 
• ኣድናቖት ዝፈጥረላ። 
• ግሩም ናይ ምውዛይ ክእለት ዘለዎ 

- ዘየሰልኪ። 
• ዘዛውራን ዘሰንያን። 
• ዘፍቅራን ዝፈትዋን። 
• ፍቕሩ ዝገልጽ።
ጎራዙ ደቂ-ኣንስትዮ ከም ፍቕርን 

ምሉእነትን ዝብሉ ነጥብታት የድህባ’ኳ 
እንተዀና፡ ኣብ ኣካላውያን ባህርይ እውን 
ዓቢ ኣድህቦ ኣለወን። ጎራዙ ደቂኣንስትዮ 
ኣብ መሸከልን ካልኦት ምስ ኣቃውማ 

ዝተኣሳሰሩ ባህርን ልዑል ተገዳስነት 
ኣለወን። 
 ኣብ ፍቕሪ ዝርከባ ደቂ-ኣንስትዮ 

ድማ በዞም ነጥብታት ምስ መሓዙተን 

ብተምሳጥ ክዛረባ ይርኣያ እየን። ምስ 
ተመርዓዋ ግና መሸከል ጽቡቕ ትርኢት 
ዝህብ’ኳ እንተዀነ፡ ሕጉስ ዝምድናን 
ሓዳርን ግና ልዕሊኡ ከም ዘገድስ 
ይግንዘባ። 
ንዝምድና ዘልኣለማዊ ዝገብርዎ ከም 

ፍቕሪ፡ ርህራሀ፡ ለውሃት፡ ምሉእነት፡ 
ቅንዕናን ተወፋይነት፡ ክብሪ ወዘተ. እምበር 
ኣካላዊ ኣቃውማ ዘይምዃኑ ኣብ ሓዳር 
ምስ በጽሓ ዘረጋግጻኦ ሓቂ እዩ።  
እቲ ዝርዝር ዝውዳእ ኣይኰነን። ልቢ 

ዝፈተኻያ ክትስዕር እንተ ደሊኻ ድማ 
ነዞም ደቂ-ኣንስትዮ ዝፈትዋኦም ነገራት 
ፈጽም። ነቲ ጓል ኣንስተይቲ እትፈትዎ 
ምስ ትፍጽም፡ ልባን ፍቕራን ምውናንካ 
ዘይተርፍ’ዩ።

ጥቕስታት ሕብራዊት ብርዒ
• “ንገዛእ ርእስኻ ንኽትረኽባ፡ ብዛዕባ ነብስኻ ሕሰብ።” - ሶቅራጦስ- ሶቅራጦስ
• “ምስ እትኣምኖ ሰብ ኣብ ጸልማት ምጕዓዝ ካብ በይንኻ ኣብ ብርሃን ምጕዓዝ 

ኣዝዩ ይበልጽ።” - ሄለን ከለር - ሄለን ከለር
• “እቲ ዝበለጸ ነገር ኣብ ህይወት፡ በቲ ብሉጽ ክትኰነሉ እትኽእል ብሉጽ 

ምዃን’ዩ።” - ቴዎዶር ሩዝቨልት- ቴዎዶር ሩዝቨልት
• “ጽባቐን ዕሽነትን መካይድቲ እየን።” - ባልታ ግራስያን- ባልታ ግራስያን
• “ሰባት ከምቲ ክዀኑልካ እትደልዮም ዘይምዃኖም ኣይትሕረቕ። ምኽንያቱ 

ንገዛእ ርእስኻ ከምቲ ትደልዮ ስለ ዘይትኸውን።” - ቶማስ ከምፒስ- ቶማስ ከምፒስ
• “ወጥሪ ሓያል መንቀሳቐሲ ሓይሊ ደኣ እምበር፡ ዕንቅፋት ክኸውን የብሉን።” 

- ቢል ፊሊፕስ- ቢል ፊሊፕስ



ሓዳስ   ኤርትራ

ወዘተረፈወዘተረፈወዘተረፈወዘተረፈ
መም/ዮናስ ሃብተ መም/ዮናስ ሃብተ 

“ግዜ እንድዩ...!”ከም ብ’ዋዛ

ኣብ ጨው ቀትሪ - ኣብ ማእከል ጎደና 
እዩ። ሓደ ጐበዝን ካብኡ ብዓሰርተ ዓመት 
ኣቢሉ ዝዓቢ ዝመስል ካልእ ወድን፡ ሓደን 
ክልተን ተበሃሂሎም። እቲ ንእሽቶ ነቲ ዓቢ፡ 
ጫፍ የማናይን ጸጋማይን ኳሌታኡ ኣላጊቡ 
ብክሳዱ ከረው ኣቢሉ ሒዝዎ። ንሕና ዕጉግ 
ኢልናዮም።
“ኣታ ክዳነይ ቀዲድካለይ ፈንወኒ!” ይብል 

እቲ ዓቢ።
“ኣይፍንወካን እየ!” ይብል እቲ ንእሽቶ።
“ኣታ ክዳነይ ተቐዲዱ ፈንወኒ!” 
“ኣይፍንወካን!” 
እቲ ዝሓዞ ከምዘይፍንዎ ተስፋ ምስ ቈረጸ፡ 

“ኣቱም ሰባት ክዳነይ!” እናበለ ናባና ጠሚቱ።
ንሕና ድማ፡ “ንሕና ዲና ሒዝናካ ዘለና፡ ነቲ 

ሒዙካ ዘሎ ፈንወኒ ምባልካ ቀጽል እምበር፡
” ናይ ዝዓይነቱ ኣጠማምታ እናጠመትናዮ 
ጥራይ ኣስቂጥና። ሓቂ ይሓይሽ፡ ጉብዝና 
ናይ’ቲ ሓናቒ’ውን ብኸም’ዚ ከማይ 
ተደፋራይ ኣይነበረን። ድሕሪ ክንደይ 
እታ ዘረባ - ካብ “ሒዝካኒ ኣለኻ?” ናብ፡ 
“ሓኒቕካኒ ኣለኻ፡” ምስ ተቐየረት ግን፡ 
ከይቀትሎ ፈሪሕና።
“ሓኒቕካኒ ይብል ኣሎ’ሞ በጃኻ ፈንዎ፡” 

ብምባል ከነገላግል ጀሚርና። 
“ሓኒቕካኒ ይብለካ ኣሎ ዲኹም ትብሉ?”
“እወ፡ ሓኒቕካኒ ይብል ኣሎ እሞ፡ በጃኻ 

ፈንዎ!” መምስ ዝተዛረብናዮ ዘረባ፡ ‘በጃኻ!’ 
እትብል ቃል ክንውስኽ ዳርጋ ዘይወግዓዊ 
ምህልላ ኢና ቀይርናዮ። 
“ኣነ ሓኒቐዮ?” 
“እወ ንስኻ ሓኒቕካዮ፡ ማለት’ሲ ከምኡ 

ይብለካ ኣሎ፡!” ምስ ኣብዛሕናሉ፡
‘ዋይ ኣነ! ነዚ ምሓዝ ምሕናቕ እንተ ኢልዎ 

ደኣ፡ ነቲ ምሕናቕ’ከ እንታይ ክብሎ ማለት 
እዩ. . .?” እናበለ መሊሱ ኣትርር ኣቢልሉ። 
ኣነ ክልቲአን ኣእዳወይ ሰዲደ ከፈንዎ ፈቲነ። 
ንሱ ግን ከይተፈለጦ፡ ኣጻብዕተይ ዝተሰብራ 
ኮይኑ ክሳብ ዝስመዓኒ ኢደይ ምስ ክሳድ 
እቲ ወዲ ሓዊሱ ከረው ኣቢሉ ሒዙኒ።
“እናኣእወኹ ኢደይ ቀርጢምካኒ ኣለኻ፡

” ምባል ኣሕፊሩኒ፡ ብዘደንግጽ ናይ ቃንዛ 
ደሃይ፡ “ኢደይ ሓዊስካ ሒዝካኒ ኣለኻ’ሞ፡ 
በጃኻ ኢደይ ፈንወኒ፡” ኢለዮ። ደሓን ይእቶ 
ትሪ ኣእዳዉ ሓደገኛ ምዃኑ ዘኪሩ ኢዩ 
መስለኒ፡ ኣይደንጐየን ንዓይ ክብል ንኽልቴና 
ፈንዩና።
ድሒረ ከም ዝተረዳእኩዎ፡ እቲ 

እንተዘይቀተልኩዎ ብሃሊ፡ “ቀደም ዓቕሚ 
ዘይብለይ ከለኹ ይብድለኒ ነይሩ ኢዩ’ሞ...”  
ካብ ዝብል ሕነኡ ንኽፈዲ እዩ ተባኢሱ። 
ከምኡ ክገብር ከምዘይነበሮ ፍሉጥ እዩ። 
እንተኾነ፡ በዓል ግዜ ኮይንካ ንሓደ “እመልኮ 
እየ፡” ዝበልካዮ ሰብ፡ “ነቲ ጥሜት ጽጋብ፡ 
ነቲ ሕማቕ ጽቡቕ፡ ነቲ ሓጥያት ጽድቂ፡ 
ነቲ ህውከት ሰላም በሎ፡” ትብሎ እንተደኣ 
ነይርካ፡ ንዓኡ ግዜኡ ምስ መጽኣሉ፡ ንሱ 
እውን ሕነኡ ክፈዲ፡ “ነቲ ምሕናቕ ምሓዝ፡ 
ነቲ ምዕንቃፍ ምድጋፍ፡ ነቲ ምትራፍ 
ምሕላፍ፡ ነቲ ምሕዛን ምሕጓስ፡ ነቲ ምርማስ 
ምግስጋስ በሎ፡” ክብለካ ከም ዝኽእል ካብ’ታ 
ባእሲ እቲኣ ተማሂረ። 
“ንኹሉ ግዜ ኣለዎ!” ድዩ ዝበሃል? 

ንሓይሊ ግዜ ኣለዎ፡ ንድኻም ግዜ ኣለዎ። 

ንጥሜት ግዜ ኣለዎ፡ ንጽጋብ ግዜ ኣለዎ። 
ንቕሳነት ግዜ ኣለዎ፡ ንህውከት ግዜ ኣለዎ። 
ንሕማም ግዜ ኣለዎ፡ ንጥዕና ግዜ ኣለዎ። 
“ንኹሉ ግዜ ኣለዎ፡” ክበሃል እንከሎ ግን፡ 
እንድዒ ንስካትኩም እምበር፡ “ንኹሉ ከከም 
ግብሩ ኣለዎ፡” ማለቱ ገይረ እየ ተረዲአዮ 
ዘለኹ ኣነ።
ምኽንያቱስ፡ “ሕጂ ግዜይ እዩ፡” ዝዓይነቱ 

ሕን-ሕነ እዩ ዝመስል መበገሲ ባእሲ ናይ’ቲ 
ጎበዝ ምሽ ኢለኩም ነይረ ኣቐዲመ. . .? 
እቲ ቀደም በዲልዎ ነይሩ፡ ሎሚ ድማ 
እዚ ቅድሚ ሕጂ ዝተበደለ ሰብ ክብደል 
ምርኣይ፡ ንኹሉ ከከም ግብሩ ከም ዘለዎ 
እዩ ዘረድኣካ። 
ብግዜኻ ደንዳኒ እንተ ነይርካ፡ ብግዚኦም 

ይድንድኑኻ። ብግዜኻ ሓጋዚ፡ ብግዜኻ 
ሓቛፊ እንተነይርካ፡ ብግዚኦም ይሓቑፉኻ፡ 
ብግዚኦም ይሕግዙኻ። ብግዜኻ መሕረቕ 
እንተነይርካ፡ ብግዜኦም የበሳጭውኻ። 
“ኣነ በዓል ምንታይ ዓቕሚ ኮይነ፡ ዘይ ግዜ 

ዘምጸኦ እዩ፡” ኢልካ ቅኑዕ ትገብር እንተነይርካ 
ኣብ’ቲ፡ ‘ተሸጊረ፡’ ዝበልካሉ፡ “ግዜ ዘምጸኦ እዩ 
እምበር ከምኡ መዓስ ኮይኑ ኢዱ፡” ኢሎም 
ይድንግጹልካ፡ “በዓል ግዜ’የ፡” ኢልካ እንተ 
ከፊእካ ግን፡ ሰብ ግዜ ምስ ኮኑ ይኸፍኡኻ።
“ንኹሉ ግዜ ኣለዎ!” ግዜ ዘምጸኦ 

ግዜ ይወስዶ፡ ግዜ ዘኽበዶ ግዜ የፍኩሶ፡ 
ግዜ ዘትረሮ ግዜ የዝልቖ፡ ብናይ ግዜ 
ከይዲ ዝበራረዩ ለውጥታት መገድታትን 
ጉዕዞታትን ህይወት።
“እቲ ግዜ እንዳኣሉ፡” ዝብል ዘረባ ነቲ ቃል 

ኣይኮነን። “በዓል ግዜ ስለ ዝኾነ እንዳኣሉ!” 

ንምባል እምበር። ብ’ግዜ ጥልያን፡ ብግዜ 
እንግሊዝ፡ ብግዜ ሃጸይ ሃይለ ስላሰ፡ ብግዜ ደርግ 
እናበልና ኣደረዓት መግዛእቲ ክንጽብጽብ 
ከለና፡ ግዜ ባዕሉ ዘውረዶ ኣደራዓት ዘይኮነ፡ 
“ጥልያን፡ እንግሊዝ፡ ሃይለስላሰ፡ ደርግ ሰብ 
ግዜ ከለዉ ንሳቶም ዘውረዱልና ኣደራዓት፡
” ንምባል እዩ። 
ከም ኣብነት ክኾነናሲ ንዓይ፡ “እንታይ 

ኮይንካ ደኣ፡ ዘቢልካ ብጎቦ ትኸይድ ኣለኻ?” 
“እንታይ ኮይንካ ደኣ፡ በበይኑ ካልሲ ገይርካ?” 
“እንታይ ኮይንካ ደኣ፡ ደው ምባል ስኢንካ 
ኣብ መንደቕ ተደጊፍካ ስረኻ ትዓትቕ 
ኣለኻ?” ዝብል ኣብ ዝተፈላለየ መዓልታት፡ 
ብዝተፈላለዩ ሰባት ንዝተሓተተኒ - ብሰንኪ 
ጸጋይ፣ ብሰንኪ ተስፋይ፣ ብሰንኪ ማሕራይ፡ 
ኣውራ ኣውራ ግን ብሰሪ ስንፍናይ ከሎ፡ 
ነቶም ሰባት ከይደፍሮም ኢለ፡ ንነብሰይ 
ድማ ሓፊረ፡ “ግዜ እንድዩ፡” ኢለ ኢየ እቲ 
ምኽንያታት ንግዜ ኣላጊበሉ። 
ብዘይካ’ዚ ካልእ፡ “ከከም ግዚኡ! ንሱ 

ዘይኮነስ ዘይ እቲ ግዜ እዩ!. . . ዝብሉ 
ኣዘራርባታት ንጥቀም ኢና። ከምኡ ምባልና 
- መሊሱ እዩ ነቲ፡ “ንዓኻ ምሽ ንኻልኦት 
ከምዝን እዝን ትገብረሉ ግዜ ነይሩካ? ሕጂ 
ድማ ካልኦት ንዓኻ ከምኡ ዝገብርሉ ግዜ 
መጺኡ፡” ዝብል ሓሳብ የራጉዶ። 
ካልእ፡ ግዜ - ኩሉ ግዜ ምሳና ከምዘይከውን 

ዘረድእ ዘረባታትን ኣባህላታትን እናሃለወና፡ 
ነቲ ኣበሃህላ ዘይንቕበሎ ምዃንና እዩ። ነዚ 
ብኣብነት ንምድጋፉ ዝኣክል፡ እታ ኩልና 
እንፈልጣ ሕክያ ክጥቀመላ፦
ሓደ ሓያል ናይ መኸተ ጉስጢ ስፖርተኛ 

ወዲ ሃገርካ፡ ምስ ሓደ ንካልእ ሃገር ወኪሉ 
ዝገጠሞ ተጓሳጣይ ተጓሲጡ - ከመይ ዝበለ 

ሕሱም ጉስጥታት ተጻዊሩ፡ ጉስጥታቱ 
ብሜላን ብሓቦን ሰንዚሩ፡ ነቲ መጋጥምቱ 
ኣብ መሬት ራዕ ኣቢሉ፡ ‘ብይኣኽለኒ’ 
እንተ ስዒርዎ - እቶም ደገፍቱን ደቂ ሃገሩን 
ኣብታ ዓወት ዝተጐናጸፈላ ሰንበት፡ ምሉእ 
መዓልቲ ሓንጊርካ ከተዛውሮ እንተወዓልካ 
እውን ጽቡቕ ኢኻ ዝገበርካ። 
ምኽንያቱ፡ እቲ ንሃገርካ ወኪሉ ስምካን 

ስም ሃገርካን ዘጸወዐ ስፖርተኛ፡ ሰብ ምዃንካ 
ጥራይ ዘይኮነ - እኳ ደኣ ብሉጽ ሰብ፡ ሰብ 
ምዃንካ ጥራይ ዘይኮነ- እኳ ደኣ ሓያል 
ሰብ፡ ሰብ ምዃንካ ጥራይ ዘይኮነ - እኳ ደኣ 
ነብሱ ክኢሉ፡ “ምስ ሓያላት ኢና” በሃልቲ 
ገጢሙ መሰሉ ከረጋግጽ ዓቕምን ውህደትን 
ዘለዎ ሰብ ምዃንካ ዘረጋገጸልካ ስለዝኾነ። 
ሓደ-ሓደ ግዜ ግን፡ እቲ ስፓርተኛ በኣንጻሩ 

ነቲ መጓስጥቱ ጥራይ ዘይኮነስ፡ እንኮላይ ነቶም 
ብንዋትን ብሞራልን ዝሓገዝካዮ መቓልስቱ 
ዝሰዓረካ ኮይኑ ተሰሚዕዎ፡ “ኣነ እየ! ኣነ እየ!” 
እናበለ ኣብ ልዕሌኻ ልዕልና ከርኢ ዝፍትነሉ 
ግዜ ኣሎ። ንሱ ጥራይ ሰዓርን ንሱ ጥራይ 
ሓያልን ኮይኑ ተሰሚዕዎ፡ እትኣትወሉን 
እትወጽኣሉን ሰዓታት ክውስነልካ፡ ትኸዶን 
ትምለሶን ቦታታት ክነግረካ፡ ትጉዓዞ ርሕቀት 
ክዕቅነልካ፡ “ነዚ ሓዞ፡ ነቲ ፈንዎ፡ ነዚ ቅረቦ ነቲ 
ኣውግዞ፡ ነዚ ተቐበሎ ነዚ ኮንኖ!” እናበለ 
ክሕክመካ እንተ ሓሲቡ ከኣ፡ “እቲ ግዜ እኳ 
እዩ!” ዝብል ቃል፡ ከም’ቲ ንዓኡ ንዓኻ’ውን 
ከም ዝምልከተካ ዘንጊዑ ኣሎ ማለት እዩ።
“ኣነ እኳ እየ! ኣነ እኳ እየ!” እናበለ ዘረባታት 

ምስ ኣብዝሓልካ - “ዋላ ንስኻ እንተኾንካስ፡ 
ሰንበት ሰንበት ድየ ክሕንግረካ?” ኢልካ 
ኣጠንቃቕን ናብ ልቡ ዝመልስን ዘረባ 
እንተተዛረብካዮ እውን፡ ዝግባኦ መልሲ 
ዝሃብካዮ እመስለኒ።

ሕማም - ‘የብለይን!’ሓደ ወዲ እዩ። ብሰንኪ ብዝሒ ተሽከርከርቲ፡ 
ዓቢ ጎደና ምስጋር ተሸጊሩ ኣብ ማእከል 
ጽርግያ ዕንይንይ ይብል ስለ ዘነብረ፡ ሕማቕ 
ዝረኣየ ፖሊስ ትራፊክ ናብ ጥቓኡ ቅርብ 
ኢሉ፡ “ኣታ ሓውና! ትርእዮም’ዶ ኣለኻ 
እቶም ብዜብራ ዝሰግሩ ዘለዉ ብዘይ ጸገም 
ይሰግሩ? ንስኻ ድማ ብ‘ዜብራ እኳ ኢኻ 
ክትሳገር ነይሩካ!” በሎ።
ሽዑ እቲ ወዲ፡ “ብዜብራ ገይሮም ክሰግሩ 

ደኣ እወ እረእዮም ኣለኹ፡ እንተኾነ፡ ኣነ 
ዜብራ ዘይብለይሲ ከመይ ገይረ እየ እሞ 
ብዜብራ ክሰግር?” ክብል መለሰሉ።
== == ==
ሕማም ‘የለን’ ዝተሰበሎ ሰብ፡ “ጥዕና ከመይ 

ኣለኻ?” እንተ ኢልካዮ፡ “ገንዘብ ስኢንና 
ሓኪም ስለ ዘይተራኣና’ሲ መዓስ ሓኪም ምስ 
ተራኣና ኢና’ሞ ኩነታት ጥዕናና ክንፈልጥ?” 
ክብለካ ይኽእል እዩ። ወይ ድማ፡ “ጥዕና ደኣ 
ንበዓል እከለ ከኣ ሕተት እምበር፡ ንሕናስ 
ብዛዕባ ጥዕና ክንዛረበካ ኣይንኽእልን ኢና!” 
ይብለካ ይኸውን። እሞ ድማ ንዓኡ ጥዕና 
ስለ ዝወሓዶ ዘይኮነስ፡ እቶም “በዓል እከለ” 
ዝብሎም ዘሎ ሰባት ጥዕና ብምርካቦም ሕማቕ 
ተሰሚዕዎ እናኣስተማሰለ። 
ከም’ዚ ዝዓይነቱ ናይ ‘የብለይን’ ባህሪ 

ንዘለዎ ሰብ፡ ንጉሆ ኣብ ጎደና ረኺብካዮ ዋላ 
“ግዜ ኣለካ ድዩ ከቑርሰካ?” እንተ በልካዮ 
እውን፡ ናብ’ታ የለን ምባል ጥራይ ስለዝጓየ፡ 
“ከቑርሰካ” ንእትብል ዘረባ ከየስተውዓለ፡ “ግዜ 
ትብል ኣለኻ ንስኻ ከኣ! ንበዓል ኩስቶ’ምበር 
ንሕና ደኣ በየናይ ዕድልና ዝረኸብናዮ ግዜ” 
እዩ ክብለካ። ወይ ድማ ንሱ እኳ’ዩ ንግዜ 
መዕረቢ ስኢንሉ ትርጉም ዘይብሉ ስራሕ 
ክሰርሕ ብላሽ ግዚኡ ክቐትል ዝውዕል ዘሎ።
ኣብ ዝኾነ መዘናግዒ ቦታ ኣቲኻ ጣውላ ምስ 

ዘራኸበካ ሰብ ምዝራብካ መቸም ዘይተርፍ 
እንድዩ፡ ኣብ ከምኡ ኩነታት ዕቱብ ዕላል 
ረኺበ ኢልካ ዘይኮነስ፡ ካብ ሰባት ኣልዕሊካ 
ምሕማይ ሰልዲ ኣልዕሊካ ምሕማይ ይሓይሽ 
ብዝብል ምኽንያት፡ “እዚ ሰልዲ ሎምስ 

መትሓዚ እምበር ስኢንናሉ ወደይ! ሚእቲ 
ቅርሺ ተሽሪፋስ ብኣ ገይራ ህልም! ሓምሳ 
ናቕፋ ኣሽርፍ ተብላስ ከይጸንሐት ውድእ!” 
እንተ ኢልካዮ እሞ - ሕጂ’ውን ኣጋጣሚ 
እቲ ሰብ ከም’ቶም ‘የለን’ ዝኣመሎም ሰባት 
ኮይኑ እንተ ጸኒሑ፡ “ንስኻስ፡ ተሸሪፉ ህልም 
ዝብል ገንዘብ እኳ ረኺብካ ወደይ! ንሕና 
ግን ሕጂ’ኳ ደሓን ይእቶ ሓደ እዩ፡ “እስከ 
ንዓ ነዛ ጸሓይ ቁሩብ ክውል በለላ!” ኢሉ 
ናብ’ዚ ኣእትዩ እዚኣ ከፊሉለይ ከይዱ 
እምበር፡ ይትረፍ ሚእቲ ከነሽርፍ፡ ሚእቲ ካብ 
ዘይንርኢ እንከማን ሚእቲ ዓመት ገይርና 
ኣለና።” ክብለካ ኢኻ እትሰምዖ። 
ካልእ መዓልቲ ንኻልእ ከምኡ ዝዓይነቱ 

ብዛዕባ ሓጐስ ዝስሙ ሰብ ከተዕልሎ ኢልካ፡ 
“ሓጐስ ምሽ ትፈልጦ ኢኻ ሓቀይ!? እንተ 
ኢልካዮ’ሞ ንሱ ድማ፡  
“ሓጐስ? ሓጐስ እዚ ሓጐስ!? ሓጐስ 

ደኣ በዓል ኩስቶ ከኣ ይተሓጐስዎ 
እምበር፡ ንሕና’ሲ ንሓጐስ ኣብ ዘየፍቅድ 
ሸለውለው ስለዘለና፡ ሓጐስ ኣይምልከተና 
ገለ ኣይምልከተና ንክንሓርር ኢና ተፈጢርና 
ዝዓርከይ፡” እንተበለካ እውን ዘገርም ኣይኮነን። 
ምኽንያቱስ፡ ናይ ብሓቂ ሓጐስ ጨኒቝዎ 
ዘይኮነስ፡ እቲ ናይ ‘የብለይን’ ሕማሙ ምሕጓስ 
እንታይ እዩ? እቲ ዘይምሕጓስከ እንታይ እዩ 
ንኸለሊ ስለ ዘጸገሞ።
ኣብነታት ደኣ የብዝሕ ከይህሉ እምበር፡ 

ንሓደ ካልእ ከኣ ሰብ ብዛዕባ ክልቴኻ 
እትፈልጣ፡ ‘ቅሳነት’ እትበሃል መሳርሕትኻ 
ከተዕልሎ ብምባል’ሞ፡ ‘ቅሳነት” ኢልካ ዘረባ 
ጀምረሉ፡ ንሱ ግን ብናይ ‘የለን’ ኣተሓሳስባ 
ተደፊኑ፡ ይትረፍ ነታ፡ ‘ቅሳነት’ ዝስማ 
መሳርሕትኹም ክዝክራ፡ ‘ቅሳነት’ ዝብል ስም 
ጓል-ኣንስተይቲ ከምዘሎ እውን ረሲዑ “ቅሳነት 
ካብ ንስእን ክንደይ ድዩ ኮይኑ ኣታ ሓወይ! 
ብዛዕባ ቅሳነት ከተዕልል እንተ ደሊኻ፡ ምስቶም 
ብሩኻት ዘማታቶም፡ “ኣጆኹም ንሕና ከለና 

ምንም ዘሐስብ የብልኩምን” እናበሉ ቀጻሊ 
ገንዘብ ዝሰዱሎም እሞ፡ ብዛዕባ መግቢ ይኹን 
ብዛዕባ ክራይ ገዛ ከይሓስቡ በጥ ኢሎም 
ዝነብሩ በዓል እከለ የዕልል።
ንዓይ ግን ከምዚ ትርእየኒ ቅሳነት የብለይ 

ሓጐስ የብለይ፡ ርግኣት የብለይ ሰላም የብለይ፡ 
ድቃስ የብለይ ዕረፍቲ የብለይ! ከመይ ገይረ 
ንቅሳነት ክፈልጣ ኢልካ ትሓስብ?” ከም 
ዝብለካ ፍሉጥ እዩ።
ብዝኾነ እዞም የለን ምባል ዝተሰበሎም 

ሰባት፡ እቲ የለን ዝብል ዘረባኦም ካብ ነብሶም 
ንነብሶም እንተ ኾይኑ’ኳ ብዙሕ ኣሰካፊ 
ሳዕቤን ኣይምሃለዎን። ንሳቶም ኣጋጣሚ 
ማሕበራዊ ኣገልግሎት ኣብ ዝወሃቦ ትካላት 
ዝሰርሑ እንተ ኾይኖም ግን፡ ዓቢ ጸገም 
ኣለዎ። ናብ ሓደ ቤት ጽሕፈት ኣቲኻ፡ “ኣቶ 
እከለ፡ እዞም ሓላፊ ክፍሊ ናይ እንታይ ኢኻ 
ትብሎ ኣለዉ’ዶ?” 
“የለዉን።”
“ወ/ሮ ቅዱሳን እተን ጸሓፊቶምከ?”
“ንሰን’ውን የለዋን!”
“መን ደኣ’ሎ ጉዳይና ክሰምዓና ዝኽእል 

ወደይ.?”
“እንድዒ’ኸ ወደይ. . .።” 
እዞም ከምዚኣቶም ዝኣመሰሉ ሰባት 

ኣጋጣሚ ወነንቲ ኣብያተ-መግቢ ወይ 
ኣብያተ-መስተ እንተኾይኖም ከኣ’ሞ ዝገደደ። 
ከምቲ፡ “ሽሻይ ጽኑዕ ሰብ ኣይሓዞ!” ዝበሃል 
ምስላ፡ ንኹሉ ነገር ሓቢኦም የለን ምባል 
ጥራይ በቃ።
ንጉሆ ቢራ ክራገፈሉ ዝረኣኻዮ ገዛ፡ ንምሸቱ 

መጺእካ - “ቢራ’ዶ ክትህበኒ. . .?” 
“የለን...!” 
እሞ ኸኣ ምቕልል ኢሉ’ኳ ከይከውንሲ፡ 

እቲ እትሓቶ ዘለኻ ነገር ንዓኻን ንወዲ 
ከማኻን ተባሂሉ ከም ዝተዋህቦ ዘንጊዑ ግርጭ 
ኢሉ።
ምናልባት፡ ተሰኪፉ እንተ ተባህለ’ኸ ነቶም፡ 

“ዓማዊለይ” ዝብሎም ጥራይ እንድዩ ዝህብ 
- ንዓኣቶም’ውን ብሞቕነን ሓሓንቲ ወይ 
ከክልተ ሂቡ -“ወዲእና!” በቃ። 
ሓደ መዓልቲ፡ ሓደ-ሓደ እናበልና ከነዕልል 

ንሓደ ዓርከይ ናብ ሓደ ቦታ ወሲደዮ። 
እታ ሰዓት ስለ ዝፈልጣ ልክዕ ኣብ’ታ ቢራ 
ምውራድ ዝጅምረላ ጊዜ ኣቲና። ከም 
ኣተዓድላ ዋንጫ ተር እናበለ ከም ሰብና 
ከክልቴና ኣውሪዱልና።
“እንታይ ደኣ ብሓንሳብ ከክልተ 

ኣውሪዱልና?” እቲ ብጻየይ ሓቲቱኒ።
“ከም’ዛ እትርእያ ልክዕ ሰዓት 7፡00 እንድዩ 

ዝጅምራ፡ ሽዓ ንኹላትና ዓማዊሉ ብሓንሳብ 
ከክልተ የውርደልና እሞ፡ ብድሕሪኡ 
ንዝመጽእ ሰብ ጋሻ ምዃኑ ፈሊጡ፡ ‘የለን’ 
ምእንቲ ክብሎ።
“ሓደ ክልተ ጥራይ ንኽህብ ደኣ እንታይ 

ዓሚል ደልዩሉ?” 
“እዋእ ኣይትዓሹ’ባ!”
“እሂ”
“ዋጋ ወሲኹ ስለ ዘኽፍለና’ሲ፡ ዓማዊል 

እንተ ዘይኮይኖም፡ ‘ከይሕስዉለይ’ ኢሉ ስለ 
ዝፈርሕ።”
ሽዑ እቲ ዓርከይ፡ “እንታይ ትብል!?” 

ኢሉ ድሕሪ ምግራሙ፡ “ዓሚለይ ዝብለካ 
እንተኾይኑ ደኣ፡ ናይ’ቲ ኩሉ ግዜ እተመላለሶ 
ኣብ ግምት ኣእትዩ ዋጋ የሕስረልካ እምበር፡ 
ዋጋ ወሲኹ’ዶ ይብለጸልካ እዩ!?” ኢሉ 
ግዲ ሓሲቡ፡ “ዋጋ ወሲኹ ዘኽፍለኩም 
እንተኾይኑ ደኣ ንዓኻትኩም’ከ ከይትነግሩ 
ኣይስከፈኩምን ድዩ?”
“ንሕና ደኣ ዓማዊሉ ኢና ምሽ እብለካ 

ኣለኹ።”
“በዚ ትብለኒ ዘላኻ’ሞ ዋላ ንስኻትኩም’ውን 

ዓማዊሉ ኣይኮንኩምን።” 
“እንታዩ ደኣ?” 
“ዓምያናቱ!”
ፈለማ ስሒቐ። ደሓር ግን፡ “ንስኻ 

“ሰራሕተኛታቱ” እናበልካ፡ ንሱ ካብ 
ውዕል ስራሕካ ወጻኢ ክብለጸልካ ዝውዕል 

እንተኾይኑ - ‘ከዳሚኡ።’
ንስኻ “ናይ ስራሕ ሓላፊና” እናበልካዮ፡ 

ንናይ ውልቁ ረብሓ ጥራይ ዝጥቀመልካ 
እንተኾይኑ - ‘መጋበርያኡ።’
ንስኻ፡ “ተማሃሪኡ” እናበልካ፡ ሞያዊ ስነ-

ምግባር ኣጥፊኡ ኣብ ልዕሌኻ ሸለልትነት 
ዘርኢ እንተኾይኑ - ‘ደንቆሮኡ’ ኢኻ ማለት 
እዩ።”  እናበልኩ፡ ብዙሕ ምስ’ዚ ዝመሳሰል 
ነገራት እናኣምጻእኩ ሓሲበ።

ሎሚ ኣብ ERI-TV 
ሰዓት  መደብ

12፡00 ሃገራዊ መዝሙር
12፡02 ካብ ሰነዳት
12፡30 ዜና ትግርኛ
12፡50 ዜና ስፖርት
12፡55 ካብ ዞባታት
13፡30 ዜና ዓረብ
13፡45 ሃሎው ደባይዋ
15፡30 ዘዋሪት ካሜራ  
16፡00 ሞዛይክ 1ይ ክፋል
17፡00 ዜና ትግርኛ                                                                       
17፡15 ዳህሳስና
17፡30 ዜና ዓረብ                                                                            
17፡45 ሞዛይክ 2ይ ክፋል
19፡25 እትመት
20፡00 ዜና ትግረ
20፡15 ቴራብ  ቀጥታ
21፡00 ዜና ትግርኛ
21፡25 ተኸታታሊት ፊልም 
ዋልታ ሓርማዝ
22፡00 ዜና ዓረብ
22፡15 ዕላል ተመኩሮ
22፡30 ዜና እንግሊዝ
22፡40 እንዳ ዝማም



ሓዳስ   ኤርትራ

ምልክታምልክታምልክታምልክታምልክታምልክታምልክታምልክታ

ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

NOTICE
Notice is hereby given that Noah General Trading Private Limited Company has been formed 
by the following shareholders. 

A. Shareholders:

Name   Nationality  Shares Value in Nakfa
1. Tedros Berhane Dagnew  Eritrean 80  400,000.00
2. Shewit Tekeste Habtay  Eritrean 20                   100,000.00

      100  500,000.00
B. The head office of the company is in Asmara; branch offices may be opened anywhere 

within or outside of Eritrea. 
C. The company shall have the following business purposes. 

(1) To engage in import and export activities;
(2) to carry on wholesale and retail businesses;
(3) to undertake clearing and forwarding activities;
(4) to provide travel and tour operator services, and
(5) to undertake representative and commission agency, which includes but not lim-

ited to manufacturers as well as service providers agency, and shipping agency. 
D. The capital of the company is five hundred thousand Nakfa (500,000), divided into 100 

ordinary shares. The par value of each share is five thousand Nakfa (5,000), which are 
subscribed and fully paid by the shareholders in cash.

E. Mr. Tedros Berhane Dagnew is appointed as manager of the company for unlimited period 
of time.

F. The compony is established for unlimited period of time. 

Noah General Trading Private Limited Company

ኣብ ጻዕዳ ክርስትያን ንኡስ ዞባ በሪኽ ዞባ ማእከል፡ ብንግዲ ፍቓድ ባር 
ASL00007762; J20; TIN 21-020-985 ብስም ዛይድ ግርማይ ገብረሚካኤል 
ኣብ ጨንፈር ንግዲ ዞባ ማእከል ዝተመዝገበ ኦርጅናል ንግዲ ፍቓድን ናይ 
ቱሪዝምን ስለ ዝጠፍኣኒ፡ ረኺበዮ ወይ ብዕዳ ሒዘዮ ዝብል እንተሃልዩ፡ ኣብ ውሽጢ 
30 መዓልቲ ብቑጽሪ ተሌፎን 07558503 ክሕብረኒ። እንተዘይኮይኑ፡ መተካእትኡ 
ክሓትት ምዃነይ እሕብር። 

ዛይድ ግርማይ ገብረሚካኤል 
ሕጋዊ ወኪል ኤርሚያስ ማቲዎስ

ኣመልካቲ ተስፋኣለም ተስፋዝጊ ዝተበሃልኩ፡ ኣብ ንኡስ ዞባ ኣርባዕተ ኣስመራ 
ዝርከብ ገዛ፡ ብስም ኣውራሲና ነ/ሄር ኣስፍሃ ዑቕባዝጊ ዝተመዝገበ፡ ቤት ፍርዲ 
ዞባ ብቑጽሪ መዝገብ 0216/08 ወረስቲ ምዃንና ዝረጋገጸልና ስፍሓት መሬት 
250.ት/ሜ ASP 00044507 Asd 00038483  ዝኾነ ገዛ፡ ኣብ ኮምሽን ኣባይቲ 
ብቑጽሪ ምስክር ወረቐት 123401 መወከሲ ቁጽሪ 136587/136586 ብስም  
ኣውራሲና ዝተመዝገበ ተራ ገዛ ናብ ወረስቲ ከነመሓላልፎ ስለ ዝኾንና፡ 
ዝቃወም እንተሎ፡ ካብ ዝምልከቶ ቤት ፍርዲ መአገዲ ወይ ናይ ይግባይ ውሳነ 
ሒዙ ኣብ ውሽጢ 30 መዓልቲ ኣብ ቤ/ጽ ነታዮ ዞባ ማእከል ይቕረብ። 

ተስፋኣለም ተስፋዝጊ

ኣነ ትዕበ መሓመድ መሓመድኑር ዝተበሃልኩ፡ ኣብ ምምሕዳር ንኡስ ዞባ 
ኣኽርያ ዚፕ ኮድ 1A134 ፕሎት 13R ፓርሰል 4Z ጎደና ላልምባ፡ መለለይ 
ቁጽሪ ንብረት 62901/103427 ተመዝጊቡ ዝርከብ ገዛ ስለ ዝሸጥናዮ’ሞ ናብ ስም 
ዓዳጋይ ከነመሓላልፎ ስለ ዝደለና፣ ዝቃወም እንተሎ፡ ኣብ ውሽጢ ሓደ ወርሒ 
ካብ ዝምልከቶ ቤት ፍርዲ ናይ መአገዲ ትእዛዝ ሒዙ ናብ ቤት ጽሕፈት ፓብሊክ 
ኖታርን ቤት ጽሕፈት ካዳስተርን ይቕረብ። 

ትዕበ መሓመድ መሓመድኑር

ሓራጅ 

ኣብ መንጎ ብፍ/በ/መሰል ኣቶ ኢሰያስ ደሳለ (ወኪል ኣቶ ታደሰ ገብርኣብ)፡ ብፍ/በ/ዕዳ QDVC COMPANYA (ወኪል 
ኣቶ ዘርባቤል ዩፍታሄ ዶሜትሮስ) ብዝተፈጠረ ናይ ገንዘብ ክርክር፡ ንብረት ብፍ/በ/ዕዳ ዝኾነት ሓንቲ ሓባ ዓባይ ጀነሬተር 
LOMBARDINI  ዝዓይነታ ስርሓት ዓዲ ጥልያን ናይ 32 KW ትረፍዘ ከምኡ’ውን ሲንግል ፋዚ ትሰርሕ፣ ትወስዶ ዓይነት 
ነዳዲ ናፍታ። እዛ ዝተጠቕሰት ጀነሬተር፡ ብክኢላ መበገሲ ዋጋ ሓራጅ 60.000.00 (ሱሳ ሽሕ) ናቕፋ ተገሚታ ስለዘላ፡ ተሸይጣ 
መኽፈሊ ዕዳ ክትከውን ኢሉ ቤት ፍርዲ ስለዝኣዘዘ፣ ክወዳደር ዝደሊ ካብ ዝቐረበ ግምት 1/2 ብስም ሕሳብ ፈጻሚ ፍርዲ 
ሲፕኦ ብምስራሕ ወይ ቡክ ሕሳብ ሒዙ ብኣካል ወይ ብሕጋዊ ወኪሉ ብምቕራብ ክወዳደር ይኽእል። ተወዳዳሪ ቅድሚ 
ዕለት ጨረታ 5  ናይ ስራሕ መዓልታት ዘሎ፡ ክበጽሖ ዝደሊ መጠን ገንዘብ ብቑጽርን ብኣሃዝን ኣብ ፖስታ ዓሺጉ ኣብ 
ላ/ቤ/ፍ/ፈ/ፍርዲ ቁ.62 ዘሎ ሳንዱቕ ጨረታ የእቱ። ዝቃወም እንተሎ፡ ካብ ዝምልከቶ ቤት ፍርዲ መአገዲ ኣንተዘይኣቕሪቡ 
ጨረታ ደው ኣይብልን እዩ። 

ተወሳኺ ሓበሬታ ጀነሬተር ክርኢ ዝደሊ፡ ኣብ ከተማ ባጽዕ ዕዳጋ ናይ ቀዳም ኤርፖርት ዝነበረ ጥቕ እንዳ ኣውቶቡስ እዩ።

ቦታ ጨረታ፦ ላ/ቤ/ፍ ገበን መጋባእያ ቁ.27 
ዕለት ጨረታ፦ 28/03/2024 
ሰዓት 3፡00-4፡00፦ ድ/ቀትሪ።

1ይ ደረጃ ቤት-ፍርዲ 
ኣስመራ 

ወ/ሮ ኣባዲት ሃይለ ሓጎስ፡ በዓል ቤተይ 
ተኽለማርያም ዳዊት ኣስፍሃ ስለ 
ዝተሰውአ፡ ንዓይ ናይ መጻምዲ መሰለይ 
ይተሓለወለይ፡ 1 ጓልና ድማ ወራሲት 
ምዃና ይረጋገጸላ ስለዝበለት፣ ዝቃወም 
እንተሎ፡ ን12/3/24 ኣብ ቤ/ፍ ይቕረብ። 

ቤት-ፍርዲ ሰንዓፈ 

ወ/ሮ ኣዝመራ ሃይለ ኣብርሃ፡ ብዓል ቤተይ  
ኣቶ ሽሻይ ተስፋመስቀል ይሕደጎ ስለ 
ዝተሰውአ፡ ኣነ ምስ 5 ደቀይ ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን20/3/24 ኣብ ቤ/ፍ ይቕረብ።

ኣመልካቲ ቦኽረ ገብረን ዓንደብርሃን ገብረን ዝተበሃልና፡ ካብ ብርሃነ ገብረ 
ዝዓደግናዮ ገዛ ኣብ ኣስመራ ንኡስ ዞባ ሰምበል ጎደና 667-791 ፕሎት 169 
ፓርሰል ዲ መለለይ ቁጽሪ ንብረት 1BRASM 016212 ብስሙ ዝተመዝገበ 
ኣብ 375.41 ት/ሜተር ዝተደኮነ ቀንዲ ክፍሊ 15 ምስ 11 ተሓጋጋዚ ASP 
00017737 ASD 00045403 ዝኾነ ገዛ፡ ብስሙ ዝተመዝገበ ስለ ዝዓደግናዮ’ሞ 
ናብ ስምና ከነመሓላልፎ ስለ ዝደለና፣ ዝቃወም እንተሎ፡ ካብ ዝምልከቶ ቤት 
ፍርዲ መአገዲ ወይ ናይ መወዳእታ ውሳነ ሒዙ ኣብ ውሽጢ 30 መዓልቲ ኣብ 
ቤት ጽሕፈት ኖታዮ ዞባ ማእከል  ይቕረብ።  

ቦኽረ ገብረ 

ዳዊት ወልደማርያም ተወልደመድህን ዝተበሃልኩ፡ ኣብ ዞባ ማእከል ከተማ ኣስመራ 
ንኡስ ዞባ ጎዳይፍ፡ ከባቢ ማይ ዓይኒ፡ ፕሎት 124 ፓርሰል “F”  ዝርከብ ገዛ ኣብ 
ቤት ጽሕፈት ሚኒስትሪ መሬት፡ ማይን ኣከባብን ቤ/ጽ ካዳስተር ብመለለይ ቁጽሪ 
ንብረት “1BRASM000163” ብዕለት 16/01/2024 ብስመይ ዝተመዝገበ 
ዘይንቀሳቐስ ንብረት ገዛ፡ ንወ/ሮ ለተንስኤ ተስፋይ ኣፈወርቂ ስለ ዝሸጥኩላ’ሞ 
ናብ ስማ ከመሓላልፎ ስለ ዝደለኹ፣ ዝቃወም እንተሎ፡ ሕጊ ብዝእዝዞ መሰረት 
ካብ ዝምልከቶ ቤት ፍርዲ ናይ መአገዲ ትእዛዝ ወይ ናይ መወዳእታ ውሳነ 
(ይግባይ ተባሂሉ እንተኾይኑ) ሒዙ ኣብ ውሽጢ 30 መዓልቲ ናብ ቤት ጽሕፈት 
ፓብሊክ ኖታሪን ቤት ጽሕፈት ሃገራዊ ካዳስተርን ይቕረብ። 

ዳዊት ወልደማርያም ተወልደመድህን



ሓዳስ   ኤርትራ 1 መጋቢት 2024 - ገጽ 7 መበል 33 ዓመት ቁ.157

ፓርተይ፡ ናብ ጸወታ . . .ፓርተይ፡ ናብ ጸወታ . . .

ኣሰልጣኒ ኣርሰናል ሚኬል ኣርቴታ፡ 
ኣብ መጉዳእቲ ዝጸንሐ ተጻዋታዩ 
ቶማስ ፓርተይ፡ ሰኑይ ምሸት ምስ 
ሸፊልድ ኣብ ዘካይድዎ ናይ ሊግ 
ጸወታ ክስለፍ ከምዝኽእል ኣሚቱ።
  እዚ ጋናዊ ኣከፋፋሊ፡ ኣብዛ ወቕቲ 

ሰሪ ተደጋጋሚ መጉዳእቲ ብርክት 
ዝበሉ ግጥማት ከሲሩ እዩ። ኣብቲ 

ኣንጻር ፉልሃም 2ብ2 ዝተፈላለዩሉ ናይ 
ወርሒ ነሓሰ 2023 ጸወታ፡ ብሰንኪ 
ዘጋጠሞ ናይ ረቓቒቶ መጉዳእቲ፡ 
ኣርባዕተ ናይ ሊግ ግጥማት ክኸስር 
ተቐሲቡ። 
  ፓርተይ፡ ደጊሙ ኣብ ወርሒ 

ጥቅምቲ እታ ዓመት ናብ ጸወታ ኣብ 
ዝተመልሰሉ፡ ጋንታኡ ኣብ ልዕሊ ሲቲ 

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ደሓን ኩን ፖግባ!ደሓን ኩን ፖግባ!ፈረንሳዊ ተጻዋታይ ክለብ ጁቬንቱስ ፖል 

ፖግባ፡ ካብ ጸወታ ኵዕሶ እግሪ ንኣርባዕተ 
ዓመታት ክእለ ተወሲኑሉ - ዝሓለፈ ዓመት 
ወርሒ ነሓሰ ሓይሊ ዝህብ መድሃኒት 
ከምዝወሰደ ድሕሪ ምርግጋጹ።
  ፖግባ፡ ኣብታ ጋንታኡ ኣንጻር ኡዱነዘ 

ዘካየደታ ቀዳመይቲ ናይ ሊግ ጸወታ እዛ 
ወቕቲ (ነሓሰ 20) እዩ፡ ድሕሪ ግጥም 
ብዝተኻየደሉ መርመራ ኣብ ደሙ 
ሓይሊ ዝህብ መድሃኒት ጸኒሕዎ። ካብ 
ወርሒ መስከረም እታ ዓመት ጀሚሩ 
ኣብ መርመራ ብምንባሩ ከኣ፡ ማልያ 
ጋንታኡ ክለብስ ኣይከኣለን። ገበነኛ 
ኮይኑ እንተተረኺቡ ድማ፡ ንኽልተ ወይ 
ንኣርባዕተ ዓመታት ክእገድ ከምዝኽእል 
ይግለጽ ምንባሩ ይዝከር። 
  ጠበቓታት ፖግባ፡ እዚ ወዲ 30 

ዓመት ኣከፋፋሊ፡ ኮነ ኢሉ ነዚ ጉዳይ 
ከምዘይወዓሎ (ካብቶም ውጉዛት ሓይሊ 
ዝህቡ መግብታት፡ ብዘይፍላጥ ከምዝበልዐ) 
እዮም ክማጎቱ ጸኒሖም። ፍኹስ ዝበለ 
መቕጻዕቲ ክወሃቦ’ውን ይሓትቱ ነይሮም፣ 
ምሕጽንታኦም ግና ሰማዒ እዝኒ ኣይረኸበን።
  ንምኽኒት ፖግባን ጠበቓታቱን 

ዘይኣመኖ ኣኽባሪ ሕጊ ኢጣልያ፡ እዚ 
ተጻዋታይ ንኣርባዕተ ዓመታት ክቕጻዕ 
ትማሊ ኣብ ዘሕለፎ ውሳነ ኣፍሊጡ ኣሎ። 
ድሕሪ ክልተ ሳምንቲ - 15 መጋቢት፡ 
31 ዓመት ዝመልእ ፖግባ፡ ክሳብ ወዲ 
35 ዓመት ዝኸውን ናብ ሜዳ ክምለስ 
ኣይክእልን እዩ። ስለዚ፡ ሓደ እዋን 
ዝኸበረ ተጻዋታይ ዓለም ዝነበረ ፖግባ፡ 

በዚ ኣቢሉ ናይ ጸወታ ዘመኑ ከብቅዕ 
ከምዝኽእል ይግለጽ። በዚ ድማ እዮም፡ 
ነዚ ዜና ዝተኸታተሉ ዝተፈላለዩ ወገናት 
“ኣሪቪደርቺ ወይ ደሓን ኩን ፖግባ” 
ክብሉ ዝተሰምዑ። 
 እዚ ጉልቡት ተጻዋታይ፡ ይግባይ ክብል 

ምዃኑ እዩ ዝግለጽ፣ “ዘጉሂ፡ ዘሰንብድን 
መዓንጣ ዝቘርጸን እዩ፣ ኣብ ናይ ፕሮፈሽናል 
ናይ ጸወታ ኵዕሶ እግሪ ግዜይ ዝሃነጽክዎ 
ኩሉ ካባይ ተወሲዱ።” ክብል’ውን፡ ኣብ 
ዘውጸኦ መግዓዊ መግለጺ ሓቢሩ። እንተ’ታ 
ዛጊት ዝኾነ መግለጺ ዘይሃበት ዘላ ጁቬ ግና፡ 
ኣብ 2022 ንኣርባዕተ ዓመታት ዘፈረመቶ 
ውዕል ክትበትኮ ከምእትኽእል ምንጪታት 
ይሕበሩ ኣለዉ። 
  ፖል ፖግባ፡ ኣብ 2016 - ብ105 

ሚልዮን ዩሮ (89.3 ሚልዮን ፓውንድ) 

ካብ ጁቬንቱስ ናብ ማን ዩናይትድ ድሕሪ 
ምስግጋሩ፡ “ዝኸበረ ተጻዋታይ ዓለም” 
ተባሂሉ ነይሩ። ከምቲ ትጽቢት ዝተገብረሉ 
ኣዝዩ ዕዉት ጉዕዞ ከይሰነደ ከኣ፡ ደጊሙ 
ኣብ ክራማት 2022 ናብታ ብሉጽ ብቕዓት 
ዘንጸባረቐላ ኢጣልያዊት ክለብ ጁቬ 
ተመሊሱ። ኣብ ዓመተ-ስፖርት 2022-
23 እውን፡ ብሰሪ ተደጋጋሚ መስበርቲ 
ኣድማዒ ኣይነበረን። ኣብዛ ክትዛዘም 
ትቃረብ ዘላ ወቕቲ ከኣ፡ ሰሪ’ዚ ጉዳይ 
ኣቐዲሙ ብምጥርጣሩ ካብ ጸወታ ርሒቑ 
ድሕሪ ምጽንሑ፡ እንሆ ብመቕጻዕቲ 
ንነዊሕ ዓመታት ክእለ ተቐሲቡ ኣሎ። 
ፖግባ፡ ኣባል እታ ዋንጫ ዓለም 2018 
ዘልዓለት ሃገራዊት ጋንታ ፈረንሳ ምንባሩን 
ኣብ ፍጻመ ጸወታ ሸቶ ምቑጻሩን ይዝከር።

ሮናልዶ ተቐጺዑሮናልዶ ተቐጺዑ
ኣጥቃዓይ ስዑዳዊት ክለብ ኣል-

ነስር ክሪስቲያኖ ሮናልዶ፡ ድሕሪ’ቲ 
ንደገፍቲ ኣል-ሸባብ ዘርኣዮ ግብረ 
መልሲ፡ ብፈደረሽን ኵዕሶ እግሪ እታ 
ሃገር ንሓንቲ ጸወታ ተቐጺዑ። 
  ኣል-ነስር፡ ዝሓለፈ ሰንበት ንኣል-

ሸባብ 3ብ2 ዝሰዓረትሉ ጸወታ፡ ደገፍቲ 
ኣል-ሸባብ፡ ንሮናልዶ ንምሕራቕ ስም 
እቲ ናይ ነዊሕ ዓመታት መቐናቕንቱ 
ዝኾነ ኣርጀንቲናዊ ሊዮኔል መሲ 
ክጽውዑ እዮም ተሰሚዖም። ኣብዛ 
ጸወታ ንቐዳመይቲ ሸቶ ዘመዝገባ 
ሮናልዶ ከኣ፡ እዝኑ ብኢዱ ብምሓዝን 
ጽዩፍ ምዃኑ ዝተገለጸ ተግባርን 
ብምግባር ናብቶም ደገፍቲ ዝቐንዐ 
ግብረ መልሲ ክህብ ኣብ ዓይኒ ካሜራ 
ኣትዩ። 
  ሮናልዶ፡ እዚ ጉዳይ ብማዕከናት 

ዜና ክወዓዋዕ፡ ብዓቢኡ ከኣ ኣል-ሸባብ 
ከምዝኸሰሰት ምስ ፈለጠ፡ መግለጺ 
ኣውጺኡ ነይሩ እዩ። ንሱ፡ “ንኹለን 
ክለባት የኽብረን እየ። እቲ ሓጎስ (ነቲ 
ጽምብል እዩ) ከኣ፡ ንሓይሊን ዓወትን 
እዩ ዝገልጽ፣ ዘሕፍር ኣይኮነን። ኣብ 
ኤውሮጳ ንጥቀመሉ ነይርና ኢና።” 

ክብል፡ ንዝገበሮ ምንቅስቓስ ወይ 
ተግባር ገሊጽዎ ነይሩ። 
  ይዅን’ምበር፡ ነዚ ጉዳይ ከጽንዖ 

ዝቐነየ ፈደረሽን ኵዕሶ እግሪ እታ 
ሃገር፡ ትማሊ ነዚ ብርቂ ተጻዋታይ፡ 
ሓንቲ ጸወታ ክቕጻዕ በይኑሉ ኣሎ። 
ብዘይካ’ዚ፡ እዚ ፈደረሽን፡ 30 ሽሕ 
ሳውዲ ሪያልስ (6,300 ፓውንድ) 
ክኸፍል’ውን ወሲኑሉ ይርከብ። 
ካብዚ እቲ 10 ሽሕ ነቲ ፈደረሽን 
ዝኽፈል ኮይኑ፡ እቲ 20 ሽሕ ሪያልስ 
ከኣ፡ ነታ ክሲ ዝመስረተት ጋንታ ኣል-
ሸባብ ዝወሃብ እዩ። ሮናልዶ፡ ይግባይ 
ክብል ከምዘይፍቀዶ ኮሚተ ድስፕሊን 
እታ ፈደረሽን ኣፍሊጡ ኣሎ። 
  ክሪስቲያኖ፡ ኣብዛ ወቕቲ ኣብ 

20 ናይ ሊግ ግጥማት 22 ሸቶታት 
ብምቝጻር መሪሕነት ሒዙ ይርከብ። 
እዚ ኣብ ታሕሳስ 2022 ብናጻ ካብ 
ማን ዩናይትድ ናብ ስዑዳዊት ክለብ 
ዝተጸምበረ ወዲ 39 ዓመት ኣጥቃዓይ፡ 
ዓመታዊ ብዝግሕጦ 173 ሚልዮን 
ፓውንድ፡ ኣብ ታሪኽ ኵዕሶ እግሪ 
እቲ ዝበዝሐ መሃያ ዝቕበል ተጻዋታይ 
ምዃኑ ይፍለጥ።

ገታፈ፡ ብጉዳይ ግሪንዉድ ምስ ዩናይትድ ክትዘራረብ መዲባገታፈ፡ ብጉዳይ ግሪንዉድ ምስ ዩናይትድ ክትዘራረብ መዲባ
እስጳኛዊት ክለብ ገታፈ፡ ብልቓሕ ንእተጻውቶ ዘላ ማሶን ግሪንዉድ ንዝተናውሐ ግዜ ክትጥቀመሉ ብምድላያ፡ ምስ ወናኒቱ ማን ዩናይትድ 

ክትዘራረብ መዲባ ኣላ - ብመሰረት ጋዜጣ ጎል።
  ግሪንዉድ፡ ድሕሪ’ቲ ብዓመጽ ጓል ኣንስተይቲ ተኸሲሱ ብማን ዩናይትድ ካብ ጸወታ ተኣጊዱ ምጽንሑ፡ ዝሓለፈ ክረምቲ ብልቓሕ ናብ 

ገታፈ ምስግጋሩ ይዝከር። ዛጊት ነዛ ክለብ ዝሰሓበ ብቕዓት የንጸባርቕ ምህላዉ ከኣ ተንተንቲ ላ’ሊጋ የረድኡ። በዚ ዘርእዮ ዘሎ ሰሓቢ ንምቕስቓስ 
ድማ፡ ካብ ዓበይቲ ክለባት እስጳኛ ባርሴሎናን ኣትለቲኮ ማድሪድን ተገዳስነት ረኺቡ ኣሎ።
  ብመንጽሩ፡ ኣብ ዩናይትድ ናይ 25 ሚእታዊት ብርኪ ገዚኡ ዘሎ ቢልዮነር ጂም ራትክሊፍ፡ ነዚ እንግሊዛዊ መንእሰይ ክመልሶ ሓሲቡ 

ምህላዉ ይሕበር። ይዅን’ምበር፡ ኣብዚ እዋን ኣብ መሳልል ላሊጋ ዓስረይቲ ዘላ ገታፈ፡ ነዚ ተጻዋታይ፡ እንተሰሊጡዋ ብቐዋሚ እንተዘይኮይኑ 
ግና፡ ደጊማ ብልቓሕ ከተፈርሞ ዘኽእላ መገዲ ኣብ ምጥጣሕ ትርከብ። ወዲ 22 ዓመት ግሪንዉድ፡ ምስ’ዛ ማንቸስተራዊት ክለብ ክሳብ ክራማት 
2025 ዝጽንሖ ውዕል ኣለዎ።
    እዚ ከምዚ’ሉ እንከሎ፡ ፕረዚደንት ላ’ሊጋ ጃቬር ተባስ፡ ማሶን ግሪንዉድ፡ ውዕሉ ምስ ወድአ ኣብዚ ሊግ ክቕጽል ተስፋ ገይሩ ምህላዉ 

ተዛሪቡ። ንሱ፡ “ጽቡቕ ጸወታ እዩ ዘርኢ ዘሎ። ተስፋ እገብር ኣብዚ ክጸንሕ። ህላወኡ ንዓና ጽቡቕ እዩ።” ኢሉ። ዛጊት ኣብ 25 ዝተፈላለየ 
ግጥማት ንገታፈ ወኪሉዋ ዘሎ ግሪንዉድ፡ ኣብ 12 ሸቶታት ተዋሲኡ ኣሎ፣ ሸውዓተ ባዕሉ ኣመዝጊቡ ሓሙሽተ ንኣመዝገብቲ ኣቐቢሉ።

ናይ 1ብ0 ክትዕወት ሓጊዝዋ ነይሩ። 
እንተኾነ፡ ድሒሩ ኣብ ልምምድ 
ብሰንኪ ዘጋጠሞ ናይ ሰለፍ መጉዳእቲ፡ 
መብጣሕቲ ከካይድ ተገዲዱ፣ ክሳብ 
ሕጂ ከኣ፡ ኣገልግሎት ኣልቦ ኮይኑ 
ጸኒሑ። ኣብቲ ኣብ ወርሓት ጥሪን 
ለካቲትን ዝተኻየደ ዋንጫ ኣፍሪቃ 
2023 ንሃገሩ ካብ ምውካል እውን 
በዂሩ።
  ኣብዚ እዋን ግና፡ ምምሕያሽ ኣርእዩ 

ምህላዉ ዓላሚኡ ኣርቴታ ሓቢሩ 
ኣሎ። “ቶማስ፡ ክልተ ወይ ሰለስተ 
ተኸታተልቲ ልምምድ ገይሩ ኣሎ። 
ስለ’ዚ፡ ኣባል እታ ሰኑይ እትጻወት 
ጋንታ ክኸውን ይግበኦ እዩ።” ኢሉ 
እዚ እስጳኛዊ ዓላሚ። 
  ኣርቴታ፡ ኣብ መኽፈቲ ጸወታ እዛ 

ወቕቲ መጉዳእቲ ዘጋጠሞ ቲምበር፡ 
ዛጊት ድሉው ከምዘይኮነ፣ ቶሚያሹን 
ዚንቸንኮን ግና፡ ኣብዛ ናይ ሰኑይ ጸወታ 
ክህልዉ ከምዝኽእሉ እውን ገሊጹ። 
ናይዞም ክልተ ዳሕረዎት ተጻወትቲ 
ህላወ ግና፡ ኣብ ናይ ቀዳም ልምምድ 
ሓበሬታ ከምዝወሃብ የረድእ።

ዜና ብሓጺሩዜና ብሓጺሩ
* ሪያል ማድሪድ፡ ንንእሽተይ ሓው 

ከይላን ምባፐ ዝኾነ ኢታን ምባፐ 
ከተፈርሞ ከምዝተሰማምዐት ተቓሊሑ።
  ወዲ 25 ዓመት ኣጥቃዓይ ፒኤስጂ 

ከይላን ምባፐ፡ ድሕሪ ምዝዛም እዛ ወቕቲ 
ናብ ማድሪድ ክጽምበር ከምዝተሰማምዐ 
ይፍለጥ። ድሕሪ’ዚ ስምምዕ ከኣ፡ ስድራ 
እዚ ተጻዋታይ፡ ነታ ዓርሞሽሽ እስጳኛዊት 
ክለብ ንንእሽተይ ሓዉ ከተፈርሞ ሕቶ 
ከምዘቕረቡ ምንጪታት ሓቢሮም።
  ኣብዚ እዋን ንናይ ትሕቲ 19 ዓመት 

ክለብ ፒኤስጂ ዝጻወት ዘሎ ወዲ 17 
ዓመት ኢታን፡ ኣብዛ ወቕቲ ሰለስተ ግዜ 
ንዓባይ ክለብ ፒኤስጂ ክጻወተላ በቒዑ እዩ። 
ማድሪድ ከኣ፡ ንምባፐ ንምስሓብ ብምባል 
እያ ነዚ ብሸሞንተ ዓመታት ካብኡ ዝንእስ 
ሓዉ ናብ እስጳኛ ከተግዕዞ ኣንቂዳ ዘላ - 
ብመሰረት ጋዜጣ ደይሊ መይል።
* ብኣጋኡ መተካእታ የርገን ክሎፕ 

ተናዲ ዘላ ሊቨርፑል፡ ንኣሰልጣኒ ባየር 
ለቨርኩሰን ዣቪ ኣሎንሶ ንምዝርራብ ናይ 
ፈለማ ሕቶ ናብታ ክለብ ኣቕሪባ።
  ኣሎንሶ፡ ኣብ ባየር ለቨርኩሰን፡ ቀልቢ 

ዓበይቲ ክለባት ዝሰሓበ ዓወት ኣብ ምስናድ 
ይርከብ። ለቨርኩሰን፡ ነታ ብተኸታታሊ 
ን11 ዓመታት ንቡንደስሊጋ ዝተዓወተትሉ 
ባየር ሙኒክ ብሸሞንተ ነጥቢ በሊጻ ኣብ 
ቅድሚት ትርከብ። 
  ብውጽኢት ናይ’ዚ ኣሰልጣኒ 

ዝተመሰጠት ሊቨርፑል ከኣ፡ ቦታ ክሎፕ 
ንምትካእ ካብ ሕጂ ጀሚራ ትሓተሉ ኣላ። 
ካብ 2015 ጀሚሩ ነዛ ክለብ ዝዕለማ ዘሎ 
ጀርመናዊ የርገን ክሎፕ፡ ድሕሪ ምዝዛም 
እዛ ወቕቲ ክገድፋ ምዃኑ ኣቐዲሙ 
ኣፍሊጡ እዩ።
  እዚ ከምዚ’ሉ እንከሎ፡ እዛ ጋንታ፡ ንቦታ 

ኣጥቃዓያ ሞ ሳላሕ ንምሽፋን ንኣጥቃዓይ 
ብሬንትፎርድ ብርያን ምበሞ ኣብ ራዳር 
ኣእትያቶ ትርከብ። ግብጻዊ ሳላሕ፡ ኣሰር 
ክሪስቲያኖ ሮናልዶ፡ ነይማርን በንዘማን 
ካልኦት ህቡባት ተጻወትቲን ብምስዓብ፡ 
ኣብዛ እትመጽእ ክረምቲ ናብ ስዑዲ 
ዓረብ ከምርሕ ከምዝኽእል እዩ ዝግለጽ። 
  ኣብ ምጅማር እዛ ወቕቲ ብሉጽ 

ምንቅስቓስ ከርኢ ጀሚሩ ዝነበረ ካሜሩናዊ 
ምበሞ፡ ኣብ ወርሒ ታሕሳስ መጉዳእቲ 
ክሳብ ዘጋጥሞ፡ ኣብ 15 ግጥማት ሸውዓተ 
ሸቶታትን ሰለስተ ቀረብን ክገብር ክኢሉ 
ነይሩ። 
* ኣብ ዝተፈላለዩ ግጥማት ኣንጻር 

ሮናልዶ፡ መሲ፡ ነይማርን ምባፐን 
ዝተፋጠጠ ኣከፋፋሊ ባየር ሙኒክ 
ጆሹዋ ኪሚክ፡ ኣብ ናይ ጸወታ ግዜኡ 
ካብ ዝገጠሞም ተጻወትቲ እቲ ዝበርትዐ 
ክጠቅስ ኣብ ዝተሓተተሉ፡ “ኣልቫሮ 
ሞራታ” ክብል ብምምላሱ ንገለ ወገናት 
ኣገሪሙ። “ኣንጻሩ ክጻወት ኣዝዩ ከቢድ 
ነይሩ፣ ምኽንያቱ፡ ኣዝዩ ሓያል፡ ቅልጡፍ 
ብሉጽ ተክኒክ ዝውንን ብምዃኑ።” 
ይብል ኪሚክ።

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ብዝሒ ፍሊስጤማውያን ግዳያት ኲናት ናብ ልዕሊ 30 ሽሕ ደይቡኲናት እስራኤልን ፍሊስጤማዊ ምንቅስቓስ 
ሓማስን ኣብ ዝሓለፈ ወርሒ ጥቅምቲ ካብ 
ዝጅምር ንደሓር፡ ኣብ ቓዛ ልዕሊ 30 ሽሕ 
ሰባት ከምእተቐትሉ ሚኒስተሪ ጥዕና ናይ’ታ 
ኣብ ክርደና እትርከብ ወሽመጥ ኣፍሊጡ።
እቲ ኣሃዝ፡ እስራኤል ኣብ ቓዛ ኣብ 

ልዕሊ ዝርከቡ በርጌስ ፍልስጤማውያን፡ 
ንኣዋርሕ ዝቐጸለ ደብዳብ ዘጉልሕ ኮይኑ፡ 
ኣብ’ዚ እዋን’ዚ እስራኤል ብዘካየደቶ 
ደብዳብን ናይ መሬት ስርሒታትን፡ ሓያሎ 
ፍሊስጤማውያን ንማሕበረ-ቊጠባዊ 
ቅልውላዋት ተቓሊዖም ምህላዎም 
ይሕበር።
እስራኤል፡ ነቲ ደብዳብ ደው ከተብሎ 

ካብ ማሕበረ-ሰብ ዓለም ዝመጽኣ ጸቕጢ 
እናወሰኸ ይኸይድ እኳ እንተሎ፡ ኣብ 
ቓዛ እትገብሮ ዘላ ወፍሪ ግን፡ ናይ’ታ 
ቀንዲ መሻርኽታን ዝዓበየት ኣቕራቢት 
ወተሃደራዊ ሓገዛታን ዝኾነት ኣመሪካ ደገፍ 
ከምዘይተፈልዮ ይግለጽ።
ኣብ’ታ ልዕሊ ሓደ ሚልዮን 

ፍሊስጤማውያን ንሕሰም ተቓሊዖም 
ዝርከቡላ ደቡባዊት ከተማ ራፋሕ፡ እስራኤል 
ሓድሽ መጥቃዕቲ ከይትጅምር ተሰጊኡ 

ሩስያን ኢራንን፡ ተወሳኺ ናይ ምትሕብባር ስምምዓት ተፈራሪመን
ሩስያን ኢራንን፡ ኣብ ዝተፈላለዩ 

ጽላታት ክልተኣዊ ምትሕብባረን 
ንምስፋሕ ዘኽእለን ሓያሎ ስምምዓት ከም 
እተፈራረማ ተሓቢሩ።
እቲ ንጽላታት ጸዓት፡ ጥዕና፡ ንግዲን 

ትምህርትን ዘጠቓልል 19 ስምምዓት፡ 
መበል 17 ኣኼባ ኮሚሽን ሓባራዊ ቁጠባዊ 
ምትሕግጋዝ ሩስያን ኢራንን ምኽንያት 
ብምግባር፡ ኣብ ርእሰ-ከተማ ኢራን - 
ጣህራን ከም እተኸተመ ተገሊጹ።
ድሕሪ’ቲ ምፍርራም ምክትል ቀዳማይ 

ሚኒስተር ሩስያ ኣሌክሳንደር ኖቫክን 
ሚኒስተር ነዳዲ ኢራን ጃቫድ ኦውጂን 

ብምህላው፡ መጠን ሞት መሊሱ ከይውስኽ 
ስክፍታታት ከምዘሎ እቲ ሚኒስትሪ ወሲኹ 
ኣብሪሁ።
ሚኒስትሪ ጥዕና ቓዛ፡ መጠን ሞት 

በርጌሳውያንን ዕጡቓትን ብንጹር እኳ 
እንተዘይሓበረ፡ ኣብ ዝሓለፈ እዋን ኣብ 
ዝሃቦ ሓበሬታ ግን፡ ኣስታት 70 ሚእታዊት 
ካብ’ቶም ዝሞቱ ደቂ-ኣንስትዮን ህጻናትን 
ምዃኖም ገሊጹ። ኣስታት 10 ሽሕ ኣባላት 
ሓማስ ከምእተቐትሉ እውን ይግመት።

ህ/ሪ ቻይና፡ ውዕል ዘይተጠቃምነት ኑክለስያዊ ኣጽዋር ክትግበር ጸዊዓ

ጃፓን፡ ብጸርገ-ንጡፍ ዝተበከለ 
ማይ ምጒሓፋ ቀጺላ

ጃፓን፡ ዝሓለፈ ረቡዕ - ራብዓይ ዙርያ 
መስርሕ ምጒሓፍ ብጸርገ-ንጡፍ ባእታ 
ዝተበከለ ማይ ከምዝጀመረት ተገሊጹ።

ጃፓን፡ ነቲ ካብ ውሽጢ ሃገርን 
ኣህጉራውያን ማሕበረ-ሰባትን ዝመጽኣ 
ዘሎ ነቐፌታታት ብምንጻግ፡ ኣብ’ዚ ራብዓይ 

ዙርያ ክሳብ መጋቢት 17 ኣብ ዘሎ እዋን፡ 
ኣስታት 7,800 ቶን ዝተበከለ ማይ ናብ 
ውቅያኖስ ክትጒሕፍ እያ ወጢና ዘላ።

ኣብ ነሓሰ 2023፡ ነቲ ዝተበከለ ማይ ናብ 
ሰላማዊ ውቅያኖስ ክትጒሕፍ ዝጀመረት 
ጃፓን፡ ዛጊት ብጠቕላላ ኣስታት 23,400 
ቶን ዝተበከለ ማይ ጒሒፋ ኣላ።
ብ11 መጋቢት 2011፡ ኣብ ጃፓን 

ብዘጋጠመ 9 ሬክተር ዝዓቐኑ ምንቅጥቃጥ 
ምድሪን፡ ንዓኡ ስዒቡ ዝተኸስተ ሱናሚን፡ 
ኣብ ልዕሊ ትካል መመንጨዊ ኑክለስያዊ 
ጸዓት ‘ፉኪሺማ ዳይቺ’ ዘውረዶ ጉድኣት፡ 
ጸርገ-ንጡፍ ባእታ ብምልሓኹ - ኣብ 
ኑክለስያዊን ራድዮሎጂያውን ታሪኽ 
ዓለምና እቲ ዝዓበየ ሓደጋ ኮይኑ 
ተመዝጊቡ ይርከብ።
ጃፓን፡ ካብ ሚያዝያ 2024 ክሳብ 

መጋቢት 2025 ኣብ ዘሎ እዋን ወጢናቶ 
ዘላ - 7 ዙርያታት መስርሕ ምጒሓፍ፡ 
ብድምር 54,600 ቶን ዝተበከለ ማይ 
ናብ ሰላማዊ ውቅያኖስ ንምፍሳስ መደብ 
ከምዘለዋ ይግለጽ።

ዓርሞሸሻዊ ኑክለስያዊ ኣጽዋር ዝውንና 
ሃገራት ዓለምና፡ ፖሊሲ ዘይተጠቃምነት 
ኑክለስያዊ ኣጽዋር ከተግብራ ዘኽእለን 
ውዕል ብዝምልከት ክዘራረባ፡ ክፍሊ 
ምቁጽጻር ኣጽዋር ሚኒስትሪ ጉዳያት 
ወጻኢ ህዝባዊት ሪፓብሊክ ቻይና 
ጸዊዑ።
ዳይረክተር ናይ’ቲ ክፍሊ ሳን ሺያኦቦ፡ 

ዝሓለፈ ሰኑይ ኣብ ጀኔቫ ኣብ ዝተኻየደ 
መድረኽ ምንካይ ኣጽዋር ውድብ 
ሕቡራት ሃገራት ኣብ ዘቕረቦ መግለጺ፡ 
ኑክለስያዊ ኣጽዋር ዝውንና ሃገራት 
ሓላፍነተን ክፍጽማን፡ ብመሰረት እቲ 
ኑክለስያዊ ኲናት ንምክልኻል ዓሊሙ 

ዓመታዊ ዝካየድ ዋዕላ ሕቡራት ሃገራት 
ክቕየዳን ኣተሓሳሲቡ።
ሳን ሺያኦቦ ኣብ መግለጺኡ፡ 

“ኑክለስያዊ ኣጽዋር ዘለወን ሃገራት፡ 
ኣብ ንሓድሕደን ነቲ ኣጽዋር ከይጥቀማ 
ኣብ ዝብል ውዕል ክዘራረባን ክሰርሓን 
ከም’ኡ እውን ነዚ ኣብ ዝምልከት 
ፖለቲካዊ መግለጺ ክህባ ይግባእ” ክብል 
ኣገንዚቡ።
ብዘይካ’ዚ፡ እቲ መድረኽ ንዝቕልቀሉ 

ዘለዉ ሳይንሳውን ቴክኖሎጂያውን 
ብድሆታት እውን፡ ምላሽ ክህብ 
ከምዝግባእ ሳን ወሲኹ ኣመልኪቱ።

ሳን፡ ስትራተጂያዊ ጸጥታዊ ኩነታት 
ዓለምና ሓድሽ ብድሆታት የጋጥሞ 
ከምዘሎን፡ ዝሓየለ ወተሃደራዊ ሓይሊ 
ዘለወን ሃገራት - ንናይ ገዛእ-ርእሰን 
ልዕልና ብተደጋጋሚ ውዕላት ከፍርሳ 
ምጽንሐን ኣብሪሁ።
ኣብ’ዚ እዋን እዚ፡ ቻይናን ህንድን ነቲ 

ኑክለስያዊ ኣጽዋር ምጥቃም ዝእግድ 
ፖሊሲ ብወግዒ ተቐቢለን ዘለዋ ክልተ 
ሃገራት ምዃነን ይፍለጥ።
ሩስያን ኣመሪካን፡ ኣብ ዓለም ዝዓበየ 

ኑክለስያዊ ኣጽዋር ዝውንና ሃገራት 
ምዃነን ይግለጽ።

ጫድ - ኣብ ትካል ሃገራዊ ድሕነት መጥቃዕቲ ተፈጺሙ

ኣብ ዝሃብዎ ሓባራዊ ጋዜጣዊ መግለጺ፡ 
ኢራን ሸሞንተ ናይ ነዳዲ መዐደኒ ቦታታት 
ንምምዕባል፡ ምስ ኩባንያታት ሩስያ ውዕል 
ኣትያ ከምዘላ ሓቢሮም።
ኦውጂ ወሲኹ፡ ተወሰኽቲ ንጥፈታት 

ዕደና ነዳዲን ጋዝን ንምምዕባል ዘተ 
ይካየድ ከምዘሎን፡ እቶም ሓደስቲ ውዕላት 
ኣብ ቀረባ እዋን ክኽተሙ ከምዝኽእሉን 
ገሊጹ።
ኖቫክ ብወገኑ፡ ክልቲአን ሃገራት ኣብ 

ጽላታት ነዳዲ፡ ጋዝን ፔትሮኬሚካልን፡ 
ምፍራይ መካይንን ክልተኣዊ ምትሕብባር 
ከስፍሓ ከምዝኽእላ ኣሚቱ።

ኣብ ጫድ ኣብ ርእሰ-ከተማ ን’ጃሜና 
ኣብ ዝርከብ ‘ትካል ሃገራዊ ድሕነት’ 
ብዝተፈጸመ መጥቃዕቲ፡ ሓያሎ ሰባት 
ከምእተቐትሉ ሰበ-ስልጣን እታ ሃገር 
ገሊጾም።
እቲ መጥቃዕቲ ብ ‘ዘ ሶሻሊስት ፓርቲ’ 

ዝፍለጥ ዶብ-ኣልቦ ተቓዋሚ ጉጅለ 
ከምእተኻየደ ዝኸሰሰ ኣፈኛ መንግስቲ 

ጫድ፡ እቲ ጉጅለ - በቲ ኣብ ዝመጽእ 
ፕረዚደንታዊ ምርጫ ጫድ ክወዳደር 
ምዃኑ ዝግለጽ ያያ ዲሎ ዝምራሕ ምዃኑ 
ሓቢሩ።
እቲ ኣፈኛ፡ “ሕጂ እቲ ኩነታት ምሉእ 

ብምሉእ ኣብ ትሕቲ ቁጽጽር ኣትዩ ኣሎ” 
እኳ እንተበለ፡ ልክዕ ቊጽሪ ናይ’ቶም 
ዝተቐትሉ ሰባት ግን ኣይገለጸን። 

ኣብ ተመሳሳሊ መግለጺ ናይ’ቲ 
መንግስቲ፡ ኣቐዲሙ ጸሓፊ ፋይናንስ 
ናይ’ቲ ሰልፊ ዝነበረ ሰብ - ንፕረዚደንት 
ላዕለዋይ ቤት-ፍርዲ ክቐትል ብምፍታኑ፡ 
ኣብ ማእሰርቲ ከምዝርከብ ገሊጹ።
ግዝያዊ ፕረዚደንት ጫድ ማሃማት ደቢ 

ኢትኖ፡ ንልዕሊ ሰለስተ ዓሰርተ ዓመታት 
ነታ ሃገር ዝመርሐ ወላዲኡ - ኣብ 2021 
ምስ ተቓመውቲ ኣብ ዝተገብረ ግጭት 
ድሕሪ ምቕታሉ ስልጣን ከምዝሓዘ 
ይዝከር።
እንተኾነ፡ ኣብ ዝሓለፈ ዓመት እቲ 

ግዝያዊ መንግስቲ ነቲ ናይ 18 ኣዋርሕ 
ናይ ምስግጋር እዋን፡ ንተወሳኺ ክልተ 
ዓመት ከምዘናውሖ ድሕሪ ምሕባሩ፡ 
ኣብ መላእ እታ ሃገር ተቓውሞታት 
ከምእተላዕለ ይግለጽ።
ብድሕሪ እዚ፡ ግዝያዊ መንግስቲ ጫድ 

- እቲ ፕረዚደንታዊ ምርጫ፡ ዝመጽእ 6 
ግንቦት ክካየድ ምዃኑ ኣፍሊጡ።

